 SEQ CHAPTER \h \r 1KALATA YOYAMBA YA MTUMWI PAULO KWA AKORINTO 

Kalata yoyamba yino ya Paulo kwa Akorinto imadzazidwa ndi madzudzulo.  Mu mutu uli wonse Paulo anakhudza vuto losiyana.  Mpingo wa ku Korinto unali wosakhwima mwauzimu.  Unali ndi mavuto ambiri chifukwa cha kusakhwima kwawo.  Kuchurukitsa mavuto awo, anaganiza kuti anali okhwima.  Pamene mupeze munthu kapena gulu la anthu limene limaganiza kuti lili lanzeru koma mu choonadi lili lopusa, vuto lalikuru lilipo.  Ndi pobvuta kukopetsa wina kuti akonze kanthu m’moyo mwake ngati samabvomera kuti vuto lilimo poyamba.  

Korinto anali malo oipa ndithu.  Unali mzinda waukulu, choncho munali machimo ambiri m’menemo.  Tsono, panalibe chodabwitsa choti Paulo anayenera kutenga nthawi yaitali ndi anthu awa kuwaphunzitsa iwo.  Timawerenga mu buku la Machitidwe kuti Paulo anakhala nawo chaka chimodzi ndi theka (Mach 18:11).  Chimaonetsera ife kuti ngakhale mtumwi...mlaliki wabwino Paulo akuphunzitsa anthu, nthawi zina mtumiki wabwino sangathandize anthu!  Mphunzitse wabwino amafunika ophunzira abwino kuti zonse ziyende bwino.  Yesu Kristu anali Mphunzitse wabwino woposa ali yense...koma ngakhale ena a ophunzira ake anathawa (Yohane 6:66).  Tsono, nthawi zambiri, ngati ophunzira ena sakukula bwino bwino, monga Paulo anawachitira Akorinto, ifenso tichitire otembenuka mtima athu.

Awa ndi mavuto amene Paulo anafotokoza mu buku la 1 Akorinto:
Mutu 1-kunyada ndi kulimbana kwawo

Mutu 2-nzeru yonyenga

Mutu 3-kusakhwima kwawo

Mutu 4-tsankho lawo

Mutu 5-chigololo

Mutu 6-mlandu (chiweruziro) ndi dama

Mutu 7-banja ndi kulekana

Mutu 8-nyama yonyansa

Mutu 9-kupereka kwa abusa ndi ulamuliro wawo

Mutu 10-miyambo ya mpingo

Mutu 11-tsitsi ndi mgonero wa Ambuye

Mutu 12-mphatso za Mzimu Woyera

Mutu 13-chikondi

Mutu 14-malilime

Mutu 15-kuuka kwa akufa

Mutu 16-zopereka
1 Akorinto 1:1-3

“Paulo, woitanidwa akhale mtumwi wa Yesu Kristu mwa chifuniro cha Mulungu, ndi Sositene mbaleyo, kwa Mpingo wa Mulungu akukhala m’Korinto, ndiwo oyeretsedwa mwa Kristu Yesu, oitanidwa akhale oyera mtima, pamodzi ndi onse akuitana pa dzina la Ambuye wathu Yesu Kristu, m’malo monse, ndiye wawo, ndi wathu: Chisomo kwa inu ndi mtendere zochokera kwa Mulungu Atate wathu, ndi Ambuye Yesu Kristu.”
Mu mavesi awiri oyamba, mungaone mitundu iwiri ya maitanidwe.  Poyamba, Paulo anati anali “woitanidwa” kuti akhale mtumwi.  Maitanidwe awa ndi maitanidwe apadera amene amachitika munthu atapulumutsidwa.  Ena amaitanidwa kukhala abusa, kapena alaliki, kapena ntchito ili yonse mu utumiki.  

Komanso, mu ndime yomweyo, timaona kuti opulumutsidwa onse ndiwo “oitanidwa”.  Amenewo anaitanidwa kukhala oyera mtima.  Kuitana kumeneko ndi kuitana kwa chipulumutso.  Mungalandire maitanidwe amenewa pakuitana pa dzina la Ambuye.  Monga mwa Aroma 10:13, amene ali yense adzaitana pa dzina la Ambuye, adzapulumuka.  Choncho, ndi pomveka kuti Akristu onse anaitanidwa ku chipulumutso.  Koma Akristu ena (osati onse) amalandira maitanidwe apadera kuti alowe mu utumiki.

Zindikiraninso kuti anthu amene anatchedwa “oyeretsedwa”, sanayeretsedwe chifukwa cha ntchito zabwino zawo.  Paulo sanatchule chili chonse za iwo kusiya zoipa zawo zoti akhale oyeretsedwa.  Koma iwowo, anayeretsedwa ndi kuitanidwa kukhala oyera mtima chifukwa anaitana pa dzina la Ambuye.  

1 Akorinto 1:4-8
“Ndiyamika Mulungu wanga nthawi yonse kaamba ka inu, chifukwa cha chisomo cha Mulungu chinapatsidwa kwa inu mwa Kristu Yesu; kuti m’zonse munalemezedwa mwa Iye, m’mau onse, ndi chidziwitso chonse; monga umboni wa Kristu unakhazikika mwa inu; kotero kuti sichikusowani inu chaufuru chiri chonse; pakulindira inu bvumbulutso la Ambuye wathu Yesu Kristu; amenenso adzakukhazikitsani inu kufikira chimariziro, kuti mukhale opanda chifukwa m’tsiku la Ambuye wathu Yesu Kristu.”

Akorinto aja anadzitukumula kwambiri chifukwa anaganiza kuti anali ndi mphatso zambiri za Mzimu Woyera.  Paulo anasonyeza apa kuti mphatsozo zingakhazikitse Mkristu.  Wina atapulumutsidwa, ayenera kuzindikira kusintha m’moyo wake.  Ngati akhoza kutumikira mu njira zapadera zina, ndiye angazindikire kuti Mulungu akugwira ntchito mwa iye.  Choncho, ndi chitsimikizo chomveka.  Mphatsozo zimapereka umboni (vs.6) zoti ameneyo anapulumutsidwa mu choonadi.  

Paulo anawalimbikitsa iwo kuti apitilize ndi mphatso zabwinozo.  Ayenera kugwilitsabe ntchito mphatso zawo (chisomo chopatsidwa kwa iwo) kufikira Yesu wabweranso.  Ngati Mkristu angachite choncho...kukhala wokhulupirika mpaka Yesu wafika, ndiye sadzachita manyazi ku mpando woweruza wa Kristu. Adzakhala wopanda chifukwa kapena cholakwa m’tsiku la Ambuye wathu Yesu Kristu (limenelo ndi nthawi imene Akristu adzaweruzidwa ku mpando woweruza wa Kristu ...ona 1 Akor 3:11-15).

1 Akorinto 1:9
“Mulungu ali wokhulupirika amene munaitanidwa mwa Iye, ku chiyanjano cha Mwana wace Yesu Kristu, Ambuye wathu.”
Mu ndime 9, timapeza chinthu chofunikira kwambiri m’moyo wachiKristu.  Chimenecho ndi chiyanjano chanu ndi Yesu Kristu.  Tinaitanidwa kuyanjana ndi Yesu Kristu.  Monga mwa ndime yoyamba, Akristu onse amakhudzidwa ndi kuitana kumeneku.  Ndi udindo wathu osati wakuyenda yenda ndi Kristu kuli konse kumene timapita, komanso kulankhula naye...kulabadira Iye, kuganizira Iye, kupanga Iye woyambayamba m’moyo mwathu nthawi zonse mu chinthu chili chonse.  Dr. Ruckman (mbusa wanga wa ku Amerika) amanena nthawi zonse, “Chobvuta kwambiri m’moyo wachiKristu ndi kusunga maso anu pa Yesu Kristu...kumupenyerera.”  Ngati wina analikuyesa kuyenda naye...amadziwa Dr. Ruckman ali ndi nzeru yaikulu pa mfundoyo.

1 Akorinto 1:10

“Koma ndikudandaulirani inu, abale, mwa dzina la Ambuye wathu Yesu Kristu, kuti munene chimodzimodzi inu nonse, ndi kuti pasakhale malekano pakati pa inu; koma mumangike mu mtima womwewo ndi m’chiweruziro chomwecho.”

Tsopano Paulo akuyamba kugwira ntchito ndi vuto loyamba la ku Korinto.  Panali malekano ndi ndeu m’mpingo mwawo.  Paulo akudandaulira iwo kuti akhale ndi umodzi.  Ngakhale leronso, mipingo yambiri imalalikira za umodzi, koma imayesa kupeza umodzi popanda choonadi.  Iwowo amanena kuti tiiwale za zosiyana zathu...tizinyalanyaze, ndipo tonseli tingayende pamodzi.  Koma Baibulo limati mu Amosi 3:3, “Kodi awiri adzayenda pamodzi asanapanganiranetu?”  Ndi kuti awiri sangayende pamodzi ngati sakugwirizana!  Tsono pakunena kuti, “tisalozane zala...tikondane...tisaweruze...” zonsezo ndi zinyalala.  Njira yokhayo yakukhala ndi umodzi ndi yoti anthu onse akhale ndi ulamuliro womaliza womwewo.  M’menemo, chinthu chimodzi chidzatsogolera...sipangakhale malekano kapena ndeu m’chochitika chotero.  Kwa Akristu, ulamuliro womaliza wathu ukhale malembo...mau a Mulungu...Baibulo.  Osati zitanthauziro zambiri za Baibulo...koma Baibulo limodzi...ndilo King James Bible (Baibulo la Mfumu Yakobo) la 1611 mu Chizungu.  Ngati onse akadakhulupirira Baibulo limodzilo, padzakhala pobvutadi kukangana.

Mungandifunse, “Nanga zilankhulo zosiyana...Chichewa, Chitembuka, Chibemba...anthu opanda Chizungu angakhale ndi choonadi cha Baibulo?”  Inde, kwambiri.  Ngati mau a Baibulo la chilankhulo chosiyana amagwirizana ndi mau a Baibulo la King James, ndi kuti Baibulo linalo likunena choonadi...libvomerezeke.  

Onse, pakutsatira ulamuliro womaliza womwewo angaganiza mu njira imodzi...angaweruze chimodzimodzi...umodzi udzapezekapo.

 1 Akorinto 1:11
“Pakuti zinamveka kwa ine za inu, abale anga, ndi iwo a kwa Kloe, kuti pali makani pakati pa inu.”

Mungaone apa kuti mavuto amene amachitika mu mpingo adzaululidwa panja.  M’menemo, mukupereka umboni woipa kwa osokera opezeka kunja kwa mpingo.  Khalani osamalira kwambiri chifukwa machitidwe anu kapena adzakopetsa kapena adzathawitsa anthu ku Uthenga Wabwino.

1 Akorinto 1:12

“Koma ichi ndinena, kuti yense wa inu anena, Ine ndine wa Paulo; koma ine wa Apolo; koma ine wa Kefa; koma ine wa Kristu.”

Akorinto aja anali ndi makani pakati pawo chifukwa ena anaganiza kuti anali Akristu abwino oposa chifukwa anatsogoleredwa ku chipulumutso ndi mtumiki wapadera.  Paulo adzawafotokozera iwo mu mutu 3 woti atumiki amene anagwilitsidwa ntchito ndi Mulungu kulalikira iwo anali chabe.  Wofunikira ndi Mulungu amene amakulitsa (1 Akor 3:6).  Musadandaule za malo amene munapezapo choonadi, kapena munthu amene anachipereka kwa inu.  Funso lofunikira ndi loti, “Kodi muli nacho choonadi kapena iai?”  Ngati muli ndi choonadi, ndiye Ambuye alemekezekedi!  Ngati wina wake anapeza choonadi mu njira yosiyana, Ambuye alemekezekebe chifukwa bolani anachipeza!

Koma ngakhale lero, Akristu ambiri amadzitukumula chifukwa cha mbusa amene amamtsatira.  Mbusa ali yense ndi wosiyana.  Amatsogolera mipingo yawo mosiyana.  Amalalikira mosiyana.  Koma ngati onse akulalikira choonadi...palibe vuto lili lonse.  Chifukwa onsewo ali ndi ulamuliro womaliza womwewo...ali ndi choonadi cha Baibulo...onsewo agwirane ntchito pamodzi kutumikira Ambuye Yesu Kristu. 

1 Akorinto 1:13
“Kodi Kristu wagawika?  Kodi Paulo anapacikidwa chifukwa cha inu?  Kapena kodi munabatizidwa m’dzina la Paulo?”
Paulo akuyesa kuonetsa chosiyana pakati pa iye ndi Kristu.  Paulo anazindikira kuti Kristu ndiye wofunikira kwambiri kuposa iyeyo, koma anthu a ku Korinto sanazindikire mfundoyo.  Chifukwa Paulo analalikira iwo, anaganiza kuti anali apadera kwambiri.  Chifukwa chake Paulo akuyesa kuwafotokozera iwo kuti ndiye wamong’ono ndipo Kristu ndiye wofunikira kwabasi.  

Chinthu chapadera tingazindikire m’ndimeyi ndi chakuti; pamene mwabatizidwa m’dzina la wina wake, zimenezo zikuonetsa kuti ndinu wotsatira wa iye.  Anthu a ku Korinto anafuna kutsatira Paulo koma pomwepo anaiwala za Yesu Kristu.  Palibe vuto kutsatira munthu ngati akutsatira Kristu.  Koma anthu ambiri amaganiza kuti ngati mukutsatira munthu wina amene ali wodziwika, kutanthauza kuti ndinu wabwino.  Si choncho.   Apa, Paulo akuyesa kuthandiza anthu amenewo kuzindikira kuti Kristu ndiye zonse ndiponso Paulo anali chabe.  

Pamene munabatizidwa, kodi munabatizidwa m’dzina la ndani?  Ngati ndinu amitundu, muyenera kubatizidwa m’dzina la Atate, Mwana, ndi Mzimu Woyera. (Mateyu 28:19)  Ngati ndinu Ayuda, mubatizidwe m’dzina la Yesu Kristu basi.  Chifukwa chiyani?  Chifukwa anthu achiYuda anabvomera Mulungu Atate ndi Mzimu Woyera m’Chipangano Chakale.  Analikukhulupirira iwo kumayambira Chipangano Chakale.  Koma, pamene Yesu anabwera, Ayuda anakana Iye.  Choncho, pamene munthu wachiYuda walandira Yesu kukhala Mpulumutsi wake, ayenera kubatizidwa m’dzina la Yesu Kristu kuonetsa kuti wabvomera Mwana wa Mulungu tsopano.  

Mukalankhula za Amitundu, muyenera kukumbukira kuti Amitundu sanabvomere Mulungu weni weni, Yesu weni weni, kapena Mzimu Woyera weni weni.  Musanapulumutsidwe, munakhulupirira mwa mulungu wonyenga.  Atesalonika Woyamba 1:9 akuti, “Pakuti iwo okha alalikira za ife, malowedwe athu a kwa inu anali otani; ndi kuti munatembenukira kwa Mulungu posiyana nawo mafano, kutumikira Mulungu weni weni wamoyo.”  Chifukwa tinakhale ndi mbali ili yonse ya Mulungu weni weni tisanapulumutsidwe, pamene tinabatizidwa, tinabatizidwa m’dzina la Atate, Mwana, ndi Mzimu Woyera.  Zimenezo zikuonetsa kuti tifuna kutsatira Mulungu weni weni amene ali ndi mbali zitatu.  

1 Akorinto 1:14-16
“Ndiyamika Mulungu kuti sindinabatiza m’modzi yense wa inu, koma Krisipo ndi Gayo;  kuti anganene m’modzi kuti mwabatizidwa m’dzina langa.  Koma ndinabatizanso a pa banja la Stefana; za ena, sindidziwa ngati ndinabatiza wina yense.”

Paulo akuyesanso kuzindikiritsa iwo kuti iyeyo, sanali wofunikira.  Akunena kuti, “Sindifuna kukhala ndi chidwi pa ine.”  

Paulo sakunena kuti ubatizo suli wofunikira.  Iai.  Koma, Paulo akuyesa kuika ubatizo m’malo oyenera ake.  Paulo anali ndi maudindo.  Maudindo ena anali ofunikira kuposa maudindo ena.  Mungaone m’ndime 17.

1 Akorinto 1:17
“Pakuti Kristu sananditume ine kubatiza, koma kulalikira Uthenga Wabwino, si mu nzeru ya mau, kuti mtanda wa Kristu angayesedwe wopanda pace.”  
Paulo sanatume kubatiza.  Kodi anabatiza anthu ena?  Inde, zeni zeni.  Tangowerengazi ndime za 14-16.  Mungaone kuti Paulo anabatiza ena.  Koma, kubatiza sikunali kofunikira kwambiri m’maganizo a Paulo.  Anali ndi ntchito yakulalikira Uthenga Wabwino.  Tsono, udindo wake wa kulalikira unali wofunikira kuposa udindo wakubatiza.  

* Mwachitsanzo:  Kodi Mulungu anandituma ine ku Malawi kulalikira ndi kuphunzitsa kunoko?  Inde.  Kodi Mulungu anandituma ine kudya kunoko ku Malawi?  Iai.  Koma ndimadya?  Zeni zeni.  Ineyo, ndiyenera kukumbukira kuti kulalikira ndi kuphunzitsa Baibulo ndi zofunikira kuposa kudya ndi kumwa!  

Mu ndime yomweyo, tili ndi chitsimikizo chabwino kwambiri kutsimikiza kuti ubatizo sungathe kupulumutsa ali yense.  Tikufunika kufanizira ndime iyi ndi Aroma 1:16.  Baibulo limati mu Aroma 1:16, “Pakuti Uthenga Wabwino sundichititsa manyazi; pakuti uli mphamvu ya Mulungu yakupulumutsa munthu ali yense wakukhulupira; kuyambira Myuda, ndiponso Mhelene.”  Mu ndimeyi, Paulo anapanga mfundo yake yomveka kuti Uthenga Wabwino uli ndi mphamvu yakupulumutsa.  Koma mu 1 Akorinto 1:17, Paulo, mlembi yemweyo, ananena kuti ubatizo ndi Uthenga Wabwino ndi zosiyana.  Ngati izo ndi zosiyana, kutanthauza kuti ubatizo ulibe mphamvu kupulumutsa ali yense.  Poyamba, muyenera kulandira Uthenga Wabwino kuti Yesu Kristu anafera machimo anu, anakwiriridwa, kenaka anaukanso kuchokera kwa akufa.  Umenewo ndiwo mtima wa Uthenga Wabwino.  Mutakhulupirira zimenezo, mupulumuka.  Mutapulumuka, mubatizidwe m’madzi ngati chitsimikizo kuti mufuna kutsatira Yesu Kristu Ambuye wanu.

Pamapeto pa ndimeyi, Paulo akuyamba kukambirana za nzeru yolakwa.  M’Baibulo, makamaka mutu uwu, mungaone kufanizira kwa nzeru ya dziko lapansi ndi nzeru ya Mulungu.  Osati nzeru zonse ndi zabwino.  Ngakhale apa, Paulo anati mungapange mtanda wa Kristu kukhala wopanda ntchito.  Bwanji?  Ngati mufuna kugwilitsa ntchito mau akuru mukalankhula, ndiye anthu adzakhulupirira inu chifukwa adzaganiza kuti ndinu wanzeru!  Munganamize iwo, komabe adzakhulupirira inu chifukwa mukumveka wanzeru!  

*Mbusa wina (Mmalawi) ali ndi mpingo pena pake.  Anabwera ku tchalitchi tsiku lina kale kale ndipo analalikira m’chizungu chokhacho.  Koma, mamembala ake samamvetsetsa chizungu.  Amalankhula Chichewa chokhacho!  Anapindulitsa iwo bwanji?  Anapanga mtanda wa Kristu kukhala wopanda ntchito chifukwa anafuna kuonekera wanzeru ndi mau akuru!

1 Akorinto 1:18
“Pakuti mau a mtanda ali ndithu chinthu chopusa kwa iwo akutayika, koma kwa ife amene tirikupulumutsidwa ali mphamvu ya Mulungu.”  
Ngati munalikuchitira umboni, mwadziwa kuti ndime iyi ndi yoona ndithu!  Anthu ena, pamene muyesa kuuza iwo za Yesu Kristu, angaseke m’nkhope yanu.  Chifukwa chiyani?  Amaganiza kuti ali wanzeru kuposa Baibulo.  Amaganiza kuti zinthu zimene zimapezeka m’Baibulo ndi nthabwala basi.  Amaganiza kuti Baibulo lili ndi zolakwika zambiri.  Chifukwa chake amafuna kudzikhulupirira okha, m’malo mwa kulandira mau a mtanda.  Zeni zeni, anthu a dziko lapansi amaganiza kuti zinthu za Mulungu ndi zopusa.  Chimodzimodzi, anthu opulumutsidwa amaganiza kuti zinthu za dziko lapansi ndi zopusa.  Chosiyana ndi chakuti, tingatsimikize mfundo zathu.  Iwoyo, ayenera kuganiza nthawi zonse.  Baibulo limalembedwa ndi Mulungu chifukwa chiyani? Kuti tidziwe kuti tili ndi moyo wosatha! (1 Yohane 5:13) …osati kuganiza, koma kudziwa!

Ngati inu ngati Mkristu, mufuna kukhala ndi mphamvu ya Mulungu pa moyo wanu, muyenere kutenga nthawi kulalikira mtanda wa Kristu.  Amuna ambiri amaganiza kuti ngati mufuna kukhala ndi tchalitchi lalikuru ndi mamembala ambiri, ndiye muyenere kupita ku sukuru ya Baibulo kuti mulandire digili.  Si momwemo.  Musadandaule za kukhala ndi mamembala ambiri.  Mufunikia mamembala eni eni, osati ambiri.  Koma, ngati mufuna anthu ena kubwera, ndidzaonetsa inu momwe mungabweretse iwo.  Osati kupereka ndalama.  Osati kuphikira chakudya.  Osati kupereka maBaibulo aulere.  Yesu anati mu Yohane 12:32, “Ndipo Ine, m’mene ndikakwezedwa kudziko, ndidzakoka anthu onse kwa Ine ndekha.”  Yangolalikirani mtanda wa Yesu Kristu!  Mungaone zinthu za chimodzimodzi mu mau a Paulo…(1 Akor 2:1-2)

1 Akorinto 1:19
“Pakuti kulembedwa, Ndidzaononga nzeru za anzeru, ndi kuchenjera kwa ochenjera ndidzakutha.”
Paulo akulakatula Yesaya 29:14.  Kodi mwadziwa ena a anthu amene anatchedwa anzeru ndi anthu a dziko lapansi?  Einstein, anali ndi IQ- 170.  Nanga bwanji, Confucious.  Mahatama Ghandi.  Bhuda.  Socrates.  Plato.  Philo.  Anthu amenewa anatchedwa “anzeru” kwambiri ndi anthu a dziko lapansi.  Mungapite ku universiti ngakhale tsopano, ngati mudzafunsa aphunzitsi a sukuru imeneyo za anthuwo, adzanena kuti anali ndi maganizo abwino kuposa ali yense m’dziko lapansi.  Koma, funso langa ndi lakuti, Tsopano, ali kuti? (ndime 20) Maganizo awo sanathandizo iwo kukhala ndi moyo!  Sanathandizo iwo kukhala ndi mtendere.  Analibe chiyembekezo.  Akuonongedwa m’Gehena tsopano-pano!  

Tsiku lina, akadzaweruzidwa, nzeru yawo yonse idzaonongedwa ndi Mulungu.  Adzayesa kumufotokezera iye chifukwa chiyani ali wolungama ndipo chifukwa chiyani Mulungu ali wolakwa.  Zimenezo ndi zimene anachita m’nthawi ya miyoyo yawo, tsono chifukwa chiyani mukuganiza kuti zinthu zidzasintha pamene adzaweruzidwa.  Sizidzasintha.  Mulungu adzayankha mafunso awo onse, kenaka, Mulungu adzayamba kufunsa mafunso ena.  Kodi munawerenga buku la Yobu?  Kodi munamaliza buku limenelo?  Yobu anati, “Ndili nayo nzeru monga inu.” (Yobu 12:3).  Yobu anaganiza kuti anali wanzeru.  Choncho, pamene Mulungu anaonekera iye, anachita chiyani…anayamba kumfunsa iye mafunso ambiri.  Kodi mukudziwa Yobu anali ndi mayankho angati?  Analibe limodzi!

1 Akorinto 1:20
“Ali kuti wanzeru?  Mlembi ali kuti?  Ali kuti wotsutsana wa nthawi ya pansi pano?  Kodi Mulungu sanaipusitse nzeru ya dziko lapansi?
Yankho labwino ndi inde, anapusitsa nzeru ya dziko lapansi.  Mlembi ndi munthu amene amasamalira mabuku.  Tsopano, mungapeze alembi abwino ena m’Baibulo, monga Ezara, koma osati ambiri.  Makamaka mu nthawi ya Yesu Kristu, alembi ambiri anamukana Iye.  Alembi ambiri afuna kukangana za mau nthawi zonse m’malo mwa kungokhulupirira zinthu zimene Mulungu anaika m’buku lake.  Ndiwo onyada chifukwa cha maphunziro awo, choncho, chifukwa amadziwa kanthu za mabuku, amaganiza kuti angakonze Baibulo.  

Ngakhale lero, tili ndi otsutsana ambiri.  Nthawi ili yonse timapita kuchitira umboni, timapeza anthu otero.  Safuna kumvera Uthenga Wabwino, komabe amaitana inu kubwera pafupi kuti mulalikire iwo.  Kenaka, muyamba, ndiye pamene mukufotokoza, afuna kudula m’kamwa.  Afuna kutsutsana za 144,000, kapena tsiku la sabata, kapena kudya nyama, kapena kutsatira malamulo, kapena zina zotero.  Safuna kumvera, afuna kutsutsana nanu basi.  

*Pamene ndinabwera ku Malawi zaka zitatu zapitazo, ndinayenda ndi abusa ena ochokera ku mipingo yosiyana.  Anandiuza kuti aphunzitsi a universiti kuno ku Malawi samakhulupirira Baibulo ndipo amatchula m’kalasi mwawo kuto Baibulo ndi buku loipa.  M’modzi wa ophunzira awo anamfunsa mphunzitsi m’modzi, “Chifukwa chiyani mumaganiza kuti Baibulo ndi buku loipa?”  Anayankha ponena, “Chifukwa Baibulo silimatiuza chipatso chimene Adamu ndi Heva anadya ndi chiti?  Ndiponso silimatiuza munda wa Edene unali kuti?  Ndiponso silimatiuza Mulungu amachokera kuti?”  Ndiwo opusa kwambiri chifukwa afuna kutsutsa kapena kudzudzula Baibulo popanda kuwerenga ndi kufunafuna mayankho.  Baibulo lingathe kuyankha mafunso amenewo, koma muyenera kusanthula malembo kupeza mayankhowo.  

1 Akorinto 1:21
“Pakuti popeza m’nzeru ya Mulungu dziko lapansi, mwa nzeru yace, silinadziwe Mulungu, chidamkonda Mulungu kupulumutsa okhulupirawo mwa chopusa cha kulalikira.”

M’mau ena, anthu a dziko lapansi afuna kuyesa kugwilitsa ntchito nzeru ndi maphunziro awo kudutsa kapena kunyalanyaza Mulungu.  Mulungu amadziwa kuti dziko lapansi likuyesu kuchita motero, chifukwa chake amagwilitsa ntchito nzeru yake, kuti angachititse manyazi kwa iwo.  Mulungu anasankha anthu aamba, monga inu ndi ine kupita kuli konse m’dziko lapansi ndi kulalikira kuti munthu wachiyuda anabwera kudziko lapansi, ndipo anafa pa mtanda.  Ngati mufuna kukhala ndi moyo wosatha, mukhulupirire pa Myuda wakufayo!  Zimenezo zikumveka zopusa, makamaka kwa osokera.  

Anthu amene amaganiza kuti ndiwo anzeru, amakhulupirira maphunziro awo m’malo mwa kukhulupirira mau a Mulungu.  Anaphunzitsidwa kuti timachokera ku nyani ndipo palibe Mulungu.  Ngati palibe Mulungu, mulibe kawerengedwe.  Chifukwa ngati palibe Mulungu, ndi kuti sipadzakhala chiweruzo.  Ngati simudzaweruzidwa konse, ndi kuti mungachite chili chonse chimene mufuna!  Tsopano, ngati pali Mulungu, ndi kuti, ayenera kukhala Woyera.  Ngati ndiye Woyera, ndi kuti sadzavomera chimo lili lonse kulowa kumwamba.  Ngati sadzavomera chimo lili lonse, anzeru amenewo ali ndi vuto lalikuru chifukwa ali ndi machimo ambiri ndi amadziwa ichi.  Tsono, ali ndi zisankho ziwiri.  Angagonjere Mulungu ndi kuvomera kuti ndiye Wabwino ndiponso ndiwo olakwa.  Kapena, angapitilize kuganiza kuti ndiwo anzeru ndi kukana Mulungu.  Ambiri a iwo akupitiliza kukana Mulungu.  

Chifukwa chiyani kulalikira kunatchedwa kopusa.  Chifukwa m’Mlaliki 5:3, Baibulo limati, “ndipo mau a chitsiru mwakucuruka maneno.”  Alaliki, nthawi zonse, timachita chiyani?  Timagwilitsa ntchito mau, mau, mau, mau.  

1 Akorinto 1:22
“Ndipo popeza Ayuda afunsa zizindikilo, ndi Ahelene atsata nzeru:”

Poyamba, ndikuonetsani kuti Ahelene ndi dzina losiyana kwa Amitundu.  Mungazindikire icho m’ndime iyi chifukwa Paulo akufanizira Ayuda ndi Amitundu.  

Tsopano, m’ndimeyi, mungaphunzire zambiri za kumvetsetsa Baibulo.  Baibulo ili ndi buku lachiyuda.  Ngati simungamvetsetse Ayuda, simungamvetsetse Baibulo monga muyenera.  Ayuda amafunitsa chizindikiro.  Ngati munthu wachiyuda adzakhulupirira kanthu, ayenera kuona mtundu wina wa chizinikiro, monga chodabwitsa kapena chozizwa.  Ndi Ahelene kapena Amitundu, amenewo afuna kumvetsetsa zimene mukunena.  Ngati sangamvetsetse mfundo yanu, sadzakhulupirira inu.  

Ngati mufuna kuona choonadi cha Ayuda, tingawerenge za chiyambi cha ana a Israyeli ngati dziko.   Mu buku la Eksodo mutu 3, Mulungu anaitana Mose kukhala mtsogoleri wa Israyeli.  Koma, Mose anali ndi vuto chifukwa anadziwa kuti Ayudawo sadzakhulupirira iye (Eks 4:1).  Mulungu anadziwa kuti Mose anali ndi mfundo yabwino.  Chifukwa chake anampatsa iye zizindikiro zina.  Poyamba, anamuuza Mose kuponya pansi ndodo yake, kenaka imeneyo inasanduka njoka.  Mu ndime 6-7, Mose anauzidwa kulonga dzanja lake pachifuwa pake.  Ataliturutsa, anazindikira kuti anali ndi khate.  Kenaka, Mose anaikanso dzanja lake pachifuwa chake.  Pamene anatenganso, anachiritsidwa.  Chiritso ndi chozizwa chimene Mulungu amagwilitsa ntchito kutsimikiza kwa Ayuda kuti zimene Mose akulalikira inu ndi zoona.  

Kumayambira kumeneko kufikira nthawi ya atumwi, ngati Mulungu anafuna kutsimikiza zinthu kwa Ayuda, anagwilitsa ntchito zozizwa zosiyana-siyana.  Tione Yohane 4:46-48.  Munthu ameneyo anafuna Yesu kuchiritsa mwana wace, koma Yesu anazindikira kuti ameneyo sadzakhulupirira popanda zizindikiro.  (Chitsanzo china chingapezeke mu Oweruza 6:17).

Tsopano, tiyenera kuwerenga Deut 18:15,18.  Pamene Yesu anabwera ku dziko lapansi, anayenera kukwaniritsa ndimezi.  Choncho, chifukwa anayenera kukhala wonga Mose, anachita zozizwa za chimodzimodzi.  Yesu anali ndi mphamvu pa njoka (ziwanda-mdierekezi).  Anachiritsa anthu ambiri.  Ndiponso, anasandutsa madzi vinyo…(kumbukirani vinyo ndi chitunzi cha mwazi).  Chifukwa chiyani?  Anakwaniritsa mauneneri a Mose, ndiponso anafuna kutumikira Ayuda.  Ali yense amene afuna kutumikira iwo ayenera kugwilitsa ntchito chiyani?  Zizindikiro!  

(Mat 10:5-6, 15:24) Pamene Yesu Kristu anabwera ku dziko lapansi, anabwera kutumikira Ayuda okhawo.  Nanga si m’Chipangano Chakale, Mulungu analonjeza anthu a Isyareli kuti Mesaya adzabwera ndi zozizwa zina  (Yesaya 35:5-6). Yesu anawapatsa iwo zizindikiro kutsimikiza kwa iwo kuti anali Mesaya.  

Ngakhale Ayudawo, atakaniza zizindikiro za Yesu Kristu, Mulungu anawapatsa iwo mwayi wina.  Choncho, m’buku la Machitidwe, atumwi anali ndi mphamvu kuchitira zozizwa zosiyana-siyana.  Iwowo, anatumikira Ayuda.  (Mach 2:5,14,22,36, 3:13, 5:31).  Chifukwa chake tingaone atumwi m’buku la Machitidwe anagwilitsa ntchito zizindikiro, chifukwa anatumukira Ayuda.  Koma, m’bukuli, Ayudawo anakananso Yesu, choncho, Mulungu anatembenukira iwo, ndiye anayamba kutumikira Amitundu.  

Paulo anamwalira chamma chaka cha 68 AD.  M’chaka cha 70 AD, asilikali a Aroma anabwera ku Yerusalemu naonongo malo amenewo.  Anaotcha nyumba zawo zonse, ndiponso anapha anthu ambiri.  Chinthu chimodzi chimene anachita chinali kuotcha masunagoge onse m’Israyeli.  Ngati mwazolowera ndi chidziwitsochi, ndiye mungaphunzire kanthu kofunikiradi kuchokera ku Masalmo 74:8-9.  Sunagoge unali malo amene Ayuda anasonkhaniramo.  Mu 70 AD, zimenezo zinachitika (Mas 74:8).  Ndi kuti, ndime 9, kutaya kwa zizindikiro, aneneri, zina zotero, zimenezo zinapitanso.  Zonsezi zimatanthauza kuti, mu chaka cha 70 AD, panalibe zizindikiro zina.  Chifukwa chiyani?  Chifukwa Mulungu anamaliza kutumikira Ayuda, ndipo anayamba kutumikira Amitundu.  

Mipingo yambiri ya lero imafuna kukhala ndi mphamvu monga atumwi anali nayo.  Koma, muyenera kukumbukira kuti atumwiwo anali ndi mphamvu imeneyo chifukwa cha anthu amene anawatumikira.  Musadandaule, Mulungu akukhalabe ndi mphamvu yomweyo ngati masiku a buku la Machitidwe, koma amaigwilitsa ntchito mphamvu yake m’njira yosiyana.  

1 Akorinto 1:23
“Koma ife tilalikira Kristu wopachikidwa, kwa Ayudatu chokhumudwitsa, ndi kwa amitundu chinthu chopusa.”  

Pamene Yesu anabwera, Ayuda ena anamukhulupirira iye.  Komabe, anthu ena anamukana iye chifukwa ngakhale anakwaniritsa mauneneri a Chipangano Chakale ndiponso anadzitsimikiza yekha ndi zizindikiro, m’nthawi yomweyo, anadzudzula Ayudawo.  Choncho, anthu amene anali onyada, anamukana iye kwambiri.  

(Yohane 7:31) faniriza ndi (Yohane 7:40-43, 47-48)  Afarisi ndi akulu anali onyada.  Sanakondweretsedwe pamene Yesu anadzudzula iwo.  Choncho, sanavomere zizindikiro zimene Yesu anachita.  YESU ANAKHUMUDWITSA IWO!

Kwa amitundu, Kristu wopachikidwa ndi chinthu chopusa.  Ganizani za izi.  Munthu wina anamangidwa chifukwa anapha wina.  Tsopano, mlandu wake waweruzidwa ndiye chigamulo chake ndi ayenera kuphedwa.  Koma, munthu wina aimirira pambuyo pa chipindacho ndi kunena, “Musamulange iye, ndifuna kutenga malo ake.  Ndipheni ineyo m’malo mwake.”  Zeni zeni, zimenezo zikadadzakhala zachilendo kwambiri.  Kwa amitundu, zimenezi zikuonetsa zopusa.  

1 Akorinto 1:24
“Koma kwa iwo oitanidwa, ndiwo Ayuda ndi Ahelene, Kristu mphamvu ya Mulungu, ndi nzeru ya Mulungu.”

Oitanidwa ndi opulumutsidwa.  Musanalandire Yesu kukhala Mpulumutsi wanu, Mulungu anaitana inu ndi Mzimu Woyera.  Pamene Mzimu anatsutsa inu za machimo, chilungamo, ndi chiweruzo, munazindikira chofunikira chanu cha chipulumutso, kenaka munapulumutsidwa. 

Posatengera kuti ngati munali m’modzi wa Ayuda kapena Amitundu, ngati ndinu opulumutsidwa, ndi kuti mumaganiza kuti Kristu ndi mphamvu ndi nzeru ya Mulungu.  Anthu osapulumutsidwa amalephera kuzindikira choonadi za mphamvu ya Yesu Kristu yakupulumutsa iwo.  Amaganiza kuti ayenera kugwira ntchito, kapena kusunga malamulo, kapena kupembedza pa tsiku la Sabata, kapena kubatizidwa, zina zotero.  Amaganiza kuti ayenera kuchita chinthu chifukwa samaganiza kuti mphamvu ya Yesu ndi yokwanira kuti apulumutsidwe.  

Chimodzimodzi ndi nzeru yake.  Anthu osokera amaganiza kuti muyenera kupita ku sukuru kuti mulandire maphunziro abwino kuti mukhale wozindikira kapena wanzeru.  Koma, ngati Mkristu, timakhulupirira kuti “…zolemera zonse za nzeru ndi chidziwitso zibisika mwa Iye.” (Akol 2:3)  Ngati mwadziwa Yesu Kristu, mungakhale ndi nzeru yokwanira kuthandiza inu m’chochitika chili chonse.

1 Akorinto 1:25
“Chifukwa kuti chopusa ca Mulungu ciposa anthu ndi nzeru zawo; ndipo chofoka cha Mulungu ciposa anthu ndi mphamvu yawo.”
Kodi Mulungu ali ndi chopusa chili chonse?  Nanga bwanji chofoka?  Iyeyo, alibe.  Koma, m’maganizo a dziko lapansi, zimenezo ali nazo.  Amaganiza kuti pamene Mulungu anatuma Yesu Kristu kutifera pamtanda, chochitika chonsecho ndi chopusa.  Amaganiza kuti ngati Yesu anali ndi mphamvu, kutanthauza kuti akadaletsa zoipa zimene zinachitika kwa iye.  Koma, chifukwa analekerera zonsezo kupitiliza, ndi kuti anali wofoka.  

(2 Akorinto 13:4)  Yesu anapachikidwa m’ufoko.  Kumbukirani, Yesu analola zimenezi kuchitika.  Baibulo limati Yesu anadzichepetsa yekha kuti anakhoza kukhala womvera kufikira imfa.  

Koma, mu ndimeyi (1 Akorinto 1:25), Mulungu alibe chopusa kapena chofoka chili chonse.  Koma, m’maganizo a dziko lapansi, zimenezo zilipo basi.  Anthu a dziko lapansi, kodi amaganiza chopusa ndi chofoka cha Mulungu ndi chiyani?  Yesu Kristu ndi mtanda wake.  Choncho, Paulo akugwilitsa ntchito mau a dziko lapansi kutsimikiza kuti ndiwo opusa ndi ofoka.  Ananena, chopusa ndi chofoka cha Mulungu chiposa nzeru ndi mphamvu yawo.  

1 Akorinto 1:26-29
“Pakuti penyani maitanidwe anu, abale, kuti saitanidwe ambiri anzeru, monga mwa thupi; ambiri amphamvu, mfulu zambiri, iai; koma Mulungu anasankhula zopusa za dziko lapansi, kuti akachititse manyazi anzeru; ndipo zofoka za dziko lapansi Mulungu anazisankhula, kuti akachititse manyazi zamphamvu; ndipo zopanda pace za dziko lapansi, ndi zonyozeka, anazisankhula Mulungu, ndi zinthu zoti kulibe; kuti akathere zinthu zoti ziriko; kuti thupi lili lonse lisadzitamande pamaso pa Mulungu.”

Kawirinso, Paulo akulankhula za zinthu zimene dziko lapansi amaganiza ndi zofoka ndi zopusa.  Mulungu adzatenga m’modzi wa inu, ndiye adzatuma inu kulalikira dokotala kapena wofunikira kwambiri.  Inuyo, muli ndi nzeru kuposa iye chifukwa mwadziwa Yesu Kristu ndi zimene Baibulo limanena za chipulumutso.  Iyeyo, akuganiza kuti ali wozindikira chifukwa anapita ku sukuru.  Kodi, m’maganizo mwa Mulungu, wanzeru kuposa ndi ndani?

Ndiponso, Paulo wanena, “Penyani maitanidwe anu…” kapena “Tsopano, mwaona kuitana kwanu abale…”  Vuto lilipo chifukwa Akristu ambiri sangazindikire maitanidwe awo.  

Taitanidwa:

1) ku chiyanjano cha Mwana wa Mulungu (1 Akor 1:9)

2) chiyero (1 Ates 4:7)

3) mtendere (1 Akor 7:15)(Akol 3:15)

4) ulemerero wace wosatha (1 Petro 5:10)

Ngati wina waitana inu kulowa, ngati munyalanyaza iye, kutanthauza kuti ndinu wamwano.  Ngati simuyankha kuitana kwa wina, muyenera kukhala ndi chowiringula chabwino!  Chowiringula chanu ndi chiyani?

Mulungu sangathe kuitana ambiri anzeru ndi amphamvu monga mwa thupi chifukwa ngati Mulungu adzayesa kugwilitsa ntchito iwo, adzakhala wonyada ndino adzaba ulemerero wa Mulungu.

Podziwa kuti sipadzakhala wina amene adzadzitamandira yekha, tingamvetsetse kuti simungathe kuchita ntchito zambwino kuti mudzipulumutse nokha.  Ngati mungapulumutsidwe posunga malamulo, kapena pobatizidwa, kapena popereka ndalama, kapena popita ku tchalitchi, ndino pamene mudzafika kumwamba, mukadadzakhoza kunena, “Ndachita ntchito yabwino ndithu.  Ndine woyenera kukhala kuno kumwamba.”  Mukadadzadzitamandira nokha ndipo mukadadzakhala wonyada.  

Pamene tidzafika kumwamba, kodi tidzatamandira ndani?  Yesu Kristu Ambuye wathu yekhayo!!!  Chifukwa chiyani?  Chifukwa Iyeyo anachita zonse kuti tingapulumutsidwe.  Ifeyo, sitinayenere kuchita kanthu kamodzi, Yesu anachita zonse!  

1 Akorinto 1:30
“Koma kwa Iye muli inu mwa Kristu Yesu, amene anayesedwa kwa ife nzeru ya kwa Mulungu, ndi chilungamo ndi chiyeretso ndi chiombolo.”
Ndikuganiza tiyenera kusintha ndimeyi pang’ono kuti mungamvetsetse zinthu zeni zeni zimene Paulo analemba.  “Koma kwa Iye muli inu mwa Kristu Yesu, amene anayesedwa ndi Mulungu kwa ife nzeru, ndi chilungamo, ndi chiyeretso, ndi chiombolo.” 

Ngati muli mwa Yesu Kristu, kutanthauza kuti muli ndi zinthu zofunikira ndi zodabwitsa kwambiri chifukwa cha Iye.  Pamene munalowa mwa Iye, munalandira nzeru, chilungamo, chiyeretso, ndi chiombolo chake.  Ngati munalandira zimenezo pamene munalowa mwa Iye, chikutanthauza kuti munalibe zimenezo musanapulumutsidwe.  Ndi kuti, munali wopusa, chifukwa chake munafunika nzeru.  Munali woipa, choncho munafunika chilungamo.  Munali wodetsa…chiyeretso.  Munali kapolo wa uchimo…chiombolo.  

Tisanthule chinthu chili chonse chifukwa zimenezo ndi zofunikira.  

Poyamba, nzeru.  Pamene munalandira Yesu Kristu kukhala Mpulumutsi wanu, m’nthawi yomweyo, munalandire maganizo ake (1 Akor 2:16).  Tili ndi maganizo ake, koma vuto lathu ndi timalephera kugwilitsa ntchito maganizo ake.  Nthawi zambiri, timalephera kuganiza monga Yesu amaganiza.  Timalephera kukhala ndi chidwi m’zinthu za chimodzimodzi monga Yesu.  Timalephera kuweruza momwe Yesu amaweruzira.

Mutapulumutsidwa, mungathe kumvetsetsa chosiyana pakati pa cholungama ndi choipa, zofunikira ndi zopusa.  Anthu ambiri amaononga nthawi yawo chifukwa sakudziwa zinthu zofunikira ndi ziti.  Anthu ambiri amaononga nthawi podera nkhawa za zinthu zimene sangasamalire.  Mwa nzeru ya Mulungu, mungapume m’maganizo anu pozindikira kuti Mulungu adzakusamalirani.  

Chilungamo…Tsopano, muli ndi chilungamo cha Mulungu.  Musanapulumutsidwe, munali ndi chilungamo, koma sichinali changwiro.  Baibulo limati mu Yesaya 64:6, “Pakuti ife tonse takhala ngati wina amene ali wosakonzeka; ndi zolungama zathu zonse ziri ngati chobvala chodetsedwa; ndipo ife tonse tifota monga tsamba, ndi zoipa zathu zitiuluza monga mphepo.”  Zolungama zathu zinali ndi mavuto ena.  Apa, zolungama zathu zafanizidwa ndi chobvala chodetsedwa.  Tinganene kuti chobvala chanu chinali ndi mabowo ndi mawanga.  

Mu Mateyu 22:1-14, Yesu anatipatsa ife chifanizo cha ukwati.  Anatiuza kuti ngati mufuna kulowa mu ukwati wa Atate wake, muyenera kukhala ndi chobvala chapadera.  Popanda chobvala chapaderacho, simungakhale m’ukwati mwake.  Kumbukirani, munthu amene alibe chobvala cha ukwati anaponyedwa kumdima wakunja.  Chimodzimodzi ndi kumwamba.  Ngati mufuna kulowa m’mwamba, muyenera kukhala ndi chobvala chapadera…chobvalacho ndi chilungamo cha Mulungu, ndicho changwiro, chopanda banga kapena chirema.   Ngati muyesa kulowa pogwilitsa ntchito chilungamo chanu chimene chili chodetsedwa ndi chaonongedwa ndi mawanga, mabowo, ndi zodetsa zambiri, mudzaponyedwa ku mdima wakunja.  

Aroma 10:3 imatifotokozera kusiyana pakati pa chilungamo cha munthu ndi Mulungu.  Anthu ena amayesa kukhazikitsa chilungamo cha iwo okha posunga malamulo.  Mungazindikire ichi ku ndime 4.  Ganizani za ichi.  Nthawi ili yonse munalikuchimwire Mulungu, munalikuononga chobvala chanu.  Tsopano, nthawi ili yonse Yesu analikuchimwa, analikuononga chobvala chake.  Chobvala cha ndani chili bwino choposa?  

Chiyeretso…Chiyeretso chanu chimachitika m’mbali zitatu.  Mungaganize chonchi.  Kumbuyo, tsopano, kutsogolo.  

Kumbuyo kwanu, pamene munalandira Kristu, munalekanitsidwa ku thupi lanu.  Akolose 2:11-13 amafotokoza za mdulidwe wauzimu umene unachitika kwa inu pamene munapulumutsidwa.  Moyo wanu ndi thupi lanu zinalekanitsidwa.  Kenaka, moyo wanu unasambitsa m’mwazi wa Yesu Kristu.  Kenaka moyo wanu unamatidwa ndi Mzimu Woyera kufikira tsiku la maomboledwe athu (Aefeso 4:30).  Tsono, tinganene kuti, moyo wanu unayeretsedwa.   (ndime zina zili Mach 26:18, 1 Akor 1:2, 2 Ates 2:13, Ahebri 10:14)

Mu nthawi yino, muli ndi udindo, tsiku ndi tsiku, kudzipatula nokha.  Koma, simungathe kuchita ichi popanda thandizo la Ambuye.  Chifukwa chake anatipatsa Baibulo lake.  Ngakhale Yesu anati mu Yohane 17:17, “Patulani iwo m’choonadi chanu; mau anu ndi choonadi.”  Aefeso 5:26 amafotokoza kuti amagwilitsa ntchito Yesu mau ake kupatula ndi kuyeretsa ife.  Onani 2 Akor 6:17. Uwu ndi udindo wathu wa tsiku lililonse.  “Turukani pakati pao, ndipo patukani, ati Ambuye…”  (ndime zina zili 1 Ates 4:3-4, 2 Tim 2:21)

Kutsogolo kwanu, mudzapatulidwa ku machimo anu ndi dziko ili lapansi kwathunthu.  Chifuwka, apapa, munapatulidwa m’moyo wanu.  Tsiku ndi tsiku, mumathandizidwa ndi Ambuye kuti mudzipatule nokha.  Koma, tsiku lina, Yesu adzabweranso.  Ndiye, mudzalandira thupi la ulemerero.  Mudzatengedwa ku dziko lapansi, choncho, simudzadandaula za machimo kapena chili chonse.  Simudzachimwanso!!!!!!!!  Pa nthawi imene ija, mudzapatulidwa kwathunthu.  (ndime zina zili Afilipi 3:21, Aefeso 5:27)

Chiombolo…Ngati mufuna kumvetsetsa chiombola chanu, muyenera kumvetsetsa kuti m’nthawi imene munali musanapulumutsidwe, munali kapolo wa uchimo.  Uchimo unali mbuye kapena bwana wanu.  Ngati wina wake anafuna kugula inu, anayenera kulipirira dipo la moyo wanu.  Baibulo limati mu Mateyu 20:28, Yesu analilipira.  Tiwerenge 1 Yohane 2:2.  Tsopano, chifukwa Yesu Kristu anapereka moyo wake kuti muomboledwa, mumakongola moyo wanu kwa iye.  Aroma 6:19.  Munali akapolo a uchimo, koma tsopano, muli ndi Ambuye atsopano.

1 Akorinto 1:31
“Kuti monga mwalembedwa, Iye amene adzitamanda, adzitamande mwa Ambuye.”

Palibe nthawi imene mudzitamanda nokha.  Palibe.  Baibulo la Chichewa lapanga cholakwa chachikuru apapa.  Mwina tinganene, “…Iye amene alemekeza, alemekeze mwa Ambuye.”  M’mau ena, m’chochitika chili chonse, mukumbukire kuti ngati chinthu chabwino chachitika m’moyo wanu, Mulungu wachita icho.  Ngati cholakwa chachitika m’moyo wanu, inuyo, mwachita icho.  Chili chonse chabwino cha inu, chimenecho chimachokera kwa Mulungu.  Mwa ine ndekha, ndilibe chabwino chili chonse.  Chabwino chili chonse chimachitika m’moyo wanga chifukwa cha Yesu Kristu.  Choncho, ndilibe chifukwa kudzitamanda ndekha.  Ngakhale, mwa Ambuye, bwanji ndingathe kudzitamanda?  Sindikuchita chabwino.  Ambuye akugwira ntchito mwa ine…Afilipi 2:13.
1 Akorinto 2:1
“Ndipo ine, abale, m’mene ndinadza kwa inu, sindinadze ndi kuposa kwa mau, kapena kwa nzeru, polalikira kwa inu chinsinsi cha Mulungu.”

Paulo sanapite ku Korinto kuonetsa iwo m’mene analiri wanzeru kapena wofunikira.  Iyeyo anali ndi chilakolako chimodzi pa nthawi ija, anafuna kuuza iwo zimene Mulungu anamuuza iye.  

Alaliki ambiri ndiwo olakwa pamfundoyi chifukwa pamene akulalikira, afuna anthu kuganiza kuti ndiwo alaliki abwino kapena wanzeru ndipo angalankhule mwabwino, zina zotero.  Ngati Mulungu afuna inu kulalikira, musadandaule za maganizo a munthu.  Yangolalikirani!  Tengani mau a Mulungu, ndiye perekani mau omwewo.  

1 Akorinto 2:2
“Pakuti ndinatsimikiza mtima kuti ndisadziwe kanthu mwa inu, koma Yesu Kristu, ndi Iye wopachikidwa.”
Muyenera kumvetsetsa chinthu chofunikira pamene mukuwerenga ndimeyi.  Pamene Paulo anayamba ku Korinto, anali ndi mfundo imodzi pamaganizo pake.  Anafuna kupanga Yesu Kristu ndi mtanda wake kukhala zeni zeni kwa iwo.  (Agal 3:1)
Koma, kumbukirani, tili ndi udindo wakupitiliza kukula ngati Akristu.  Ngati mufuna kupulumutsidwa, muyenera kumva za Yesu Kristu wopachikidwa.  Koma, mutapulumutsidwa, muyenera kuphunzira zinthu zina.  Petro anati, “Koma kulani m’chisomo ndi chizindikiritso cha Ambuye wathu ndi Mpulumutsi Yesu Kristu…” (2 Pet 3:18)  Petro anatinso mu 2 Pet 1, kuti mufunika kuonjeza pa chikhulupiriro chanu.

Choncho, musatenge ndimeyi ya 1 Akor 2:2 moipa.  Paulo anafuna iwo kumvetsetsa zinsinsi zonse za Mulungu, koma osati pachiyambi pa kulalikira kwake.

1 Akorinto 2:3
“Ndipo ine ndinakhala nanu mofoka ndi m’mantha, ndi monthunthumira mwambiri.”

Ngati mufuna kumvetsetsa chifukwa chiyani Paulo analemba motero, muyenera kudziwa zinthu zimene zikuchitika m’mutu uwu ndi ziti.  Mudziwe kuti anthu a ku Korinto anaganiza kuti Paulo anali wanzeru ndi wofunikira kuposa analiri.  Choncho, Paulo anayesa kuonetsera iwo kuti anali munthu monga iwo.  Paulo sanafune iwo kuika chikhulupiriro chawo mwa iye ndi ulaliki wake kuposa Yesu ndi mau a Mulungu.  Tiwerenge ndime 4-5.

Paulo akuti anali ndi ufoko pamene anatumikira anthu amenewo.  Koma, ngati muwerenga Chipangano Chatsopano kwanthunthu, muzindikira kuti Paulo analibe ufoko wauzimu.  Anali m’modzi wa amphumvu kwambiri m’mbiri yonse ya mpingo.  Anali ndi mphamvu ya Mulungu pa moyo wake, palibe chikaiko.  Tsono, anatanthauza chiyani m’ndime imeneyi?  Anali ndi ufoko wathupi.  Paulo anali munthu wodwala kwambiri, makamaka, atapulumutsidwa.  Mu Agalatiya, tingawerenge kuti anali ndi mavuto ndi maso ake.  Anaponyedwa miyala (kapena…anagendedwa) kamodzi, anamenyedwa ndi ndodo katatu, analandira kasanu mikwingwirima makumi anai kuperewera umodzi.  Mikwingwirima yake yonse inali 195.  Paulo anadwaladi.  Chifukwa chake analemba kuti anabwera kwa iwo mofoka.  

Ndiponso, Paulo anafotokoza kuti anali ndi mantha ndi kunthunthumira kwambiri.  Sananene kuti mantha amenewo anali wolungama.  Anangobvomera kuti anali ndi vuto monga ali yense m’dziko lapansi.  Tiwerenge 2 Akor 7:5.  

Mateyu 10:28…Tisakhale ndi mantha a munthu, tadziwa mfundoyi.  Paulonso, anazindikira ndimeyi.  Koma, chifukwa anali munthu monga ife, anachitira mantha.  Sindingadzuzule iye kwambiri, chifukwa ngati zinthu zimene zinachitika kwa Paulo, zikadachitika kwa ine, zeni zeni, pali mwai kuti ndingaopenso.  Munganene kuti, “Ngati wina akumana ndi mazunzo akuru, ngati wina akuyesa kupha inu, musaope m’nthawi imeneyo?”  Inde, musaope munthu.  Chimenecho ndi chovuta, komabe m’nthawi yomweyo, ndi choonadi.  

Panali anthu ena m’mbiri ya mpingo amene anamangidwa pa ndodo, kenaka anaotchedwa.  Ngati zimenezozo zidzachitika kwa inu, mudzatani?  Iwowo, sanaope!  Mu nthawi ya mazunzo awo, anaimbira Mulungu, “Chisomo chodabwitsacho…”  Tsono, tingadziwe, chifukwa cha chisomo cha Mulungu, chingatheka kupirira m’nthawi yakuzunzidwa popanda mantha.  

1 Akorinto 2:4
“Ndipo mau anga ndi kulalikira kwanga sanakhale ndi mau okopa a nzeru, koma m’chionetso cha Mzimu ndi cha mphamvu.”

Paulo sanafune kukopetsa anthu ndi mau ake.  Anadalira Mzimu Woyera kuchita ntchito yakukopetsa iwo.  Alaliki ambiri amatenga malo a Mzimu Woyera.  Amayesa kuchita ntchito yake m’malo mwake.  

Ngakhale, ifeyo, pamene tikuchitira umboni, tiyenera kukhala wosamalira kuti sitimakakamiza wina kupemphera Mzimu Woyera asanagwire ntchito m’mtima mwake.  Musanafunse wina ngati afuna kupemphera nanu (kuti alandire chipulumutso), muyenera kuona kutsutsa kwa Mzimu Woyera m’mtima mwake.  

Paulo anagwilitsa ntchito mau a Mulungu okha.  Atalalikira, anthu amene anamvera iye anazindikira kuti zimenezi tangozimva zimachokera kwa Mulungu.  Ndiye, chifukwa anaopa Mulungu, anasintha moyo wawo, kapena analapa.  Pulezidenti angakopetse anthu ena kusintha njira zawo, koma kodi kutanthauza kuti mphamvu ya Mulungu ilipo?  Iai.  Iyeyo, angagwilitse ntchito mau akulu, mau a nzeru monga mwa dziko lapansi.  Anthu ena adzatsatira iye chifukwa amaganiza kuti ndiye wozindikira.  

Ineyo, ndifuna kukupatsani mau a Mulungu.  Kenaka, ndifuna kuzindikira ntchito ya Mzimu Woyera ikuchitika m’moyo mwanu.  Ndikufuna kuona inu kuchitapo kanthu chifukwa cha kutsutsa kwa Mzimu wa Mulungu.

Ndadziwa alaliki ena amene akalalikira, samakuwa kapena samadumpha, amalankhula momveka basi.  Koma, Mzimu Woyera ali ndi ufulu kwambiri ndipo angagwilitse ntchito zimene akunena chifukwa iyeyo, safuna ulemerero!  

1 Akorinto 2:5
“Kuti chikhulupiriro chanu chisakhale m’nzeru ya anthu, koma mu mphamvu ya Mulungu.”  

Kumayambirira nthawi imene ndinafika ku Malawi, ndinalikuuza anthu ena kuti asakhulupirire ine, koma mau a Mulungu.  Mungakhale omasuka kupangitsa ine kutsimikiza chili chonse chimene timaphunzitsa.  Chifukwa chiyani?  Tifuna inu kukhulupirira mau a Mulungu, osati ine.  

Mach 17:11…Mukufuna kukhala ndi ulemu, muyenera kusanthula Baibulo lanu…kangati?  tsiku lili lonse, masiku onse.  Kodi Mkristu wa ulemu?  Ambiri a inu, mumakhulupirira zikhulupirira zathu chifukwa timatero…koma simungafotokozera wina wake chifukwa chiyani mumakhulupirira zimenezozo.  Ndinu Mkristu wa manyazi.  

1 Akorinto 2:6
“Koma tilankhula nzeru mwa angwiro; koma si nzeru ya nthawi yino ya pansi pano, kapena ya akulu a nthawi yino ya pansi pano, amene alinkuthedwa.”  

Paulo anasindika kuti analankhula nzeru, koma osati nzeru ya anthu kapena dziko lapansi.  Anafuna iwo kumvetsetsa kuti nzeru imene anagwilitsa ntchito pamaso pawo, sinali nzeru yake kapena ya dziko lapansi, kapena ya maphunziro ake, komatu nzeru ya Mulungu.  

Mumvetsetse kanthu ka liulo la “angwiro”.  Nanga si, ngati wina ndi “angwiro”, mungaganize kuti alibe machimo kapena zolakwa.  Koma, mu ndimeyi, Paulo anatanthauza kuti anali “athunthu”.  Ndi kuti, anali ndi zibadwidwe ziwiri, chathupi, ndiponso chauzimu.  Ngati wina ndiye osapulumutsidwa, ndi kuti, ali ndi chibadwidwe chimodzi chokha basi.  Koma, anthu amene anapulumutsidwa kale, ali ndi ziwiri za zibadwidwezo.  Choncho, opulumutsidwa angamvetsetse zinthu za thupi, ndiponso zinthu za uzimu.  Chifukwa chake Paulo anakhoza kugwilitsa ntchito nzeru ya Mulungu pamene analankhula nawo.  

1 Akorinto 2:7
“Koma tilankhula nzeru ya Mulungu m’chinsinsi, yobisikayo, imene Mulungu anaikiratu, pasanakhale nyengo za pansi pano, ku ulemerero wathu.”
 Funso lofunikira limene tikufunikira kufunsa apa ndi loti, “Nzeru yobisika m’chinsinsi ndi iti?”   Kuchokeru ku ndimeyi, tingamvetsetse kuti Mulungu anaikiratu nzeru yobisikayo lisanayambe dziko lapansi.  Choncho, tiwerenge 1 Petro 1:20, “Amene (Kristu) anazindikirikatu lisanakhazikike dziko lapansi, koma anaonetsedwa pa chitsirizo cha nthawi.” 

Tingazindikire kuti kubwera kwa Yesu Kristu ku dziko lapansi kunali nzeru ya Mulungu.  Kapena tinganene kuti kubwera kwake kunali mbali ya ndondomeko ya Mulungu.  Koma, Paulo ananena kuti “nzeru ya Mulungu m’chinsinsi.”  Chinsinsi chimenecho ndi chiyani? 

Pamene Yesu Kristu anabwera ku dziko lapansi, anali Mulungu m’thupi.  Mu 1 Timoteo 3:16, Baibulo limatifotokozera ife kuti, “Iye (Mulungu) amene anaonekera m’thupi…”  Anthu ambiri sangamvetsetse chinsinsi ichi chifukwa alibe chibadwidwe cha uzimu.  Alibe Mzimu Woyera kubvumbulutsa choonadichi kwa iwo.  

1 Akorinto 2:8
“Imene saidziwa m’modzi wa akulu a nthawi ya pansi panso: pakuti akadadziwa sakadapachika Mbuye wa ulemerero.”
Ndimeyi imafotokoza kuti akulu amene anakhala m’nthawi imene Yesu anakhala pa dziko lapansi sanazindikire kuti Yesu anali ndani mu choonadi.  Ena anaganiza kuti anali mneneri.  Ena anaganizo kuti anali mphunzitsi wabwino.  Koma anthu ambiri sanadziwe kuti anali Mulungu m’thupi, makamaka akulu.  

Tiwerenge Mika 5:2.  Mu ndimeyo, tiwerenga za Yesu Kristu.  Koma, pamapeto pa ndimeyo, tingazindikire kuti Yesu alibe chiyambi.  Anayamba liti?  Kwa muyaya…kuyambira nthawi yosayamba!  Pali munthu m’modzi amene alibe chiyambi, ndiye Mulungu.  Koma, tadziwa kuti ndimeyi ikulankhula za Yesu Kristu.  Tsopano, tisiyanitse ndimeyi ndi Mateyu 2:4-6.  

Mu ndimezo, akulu akulankhula za Yesu Kristu.  Anafuna kudziwa kuti Kristu adzabadwira kuti.  Anatembunukira Mika 5:2.  Koma, zindikirani mbali imene anaiwala kuwerenga.  Anaiwala mbali yotsiriza imene imafotokoza kuti Kristu alibe chiyambi!  Chifukwa chiyani?  Sanadziwe chinsinsi cha Mulungu choti Yesu anali Mulungu m’thupi.  

Chitsimikizo china chimapezeka m’Yohane 5.  Yohane 5:17-18 amati Yesu ananena kuti Mulungu ndiye Atate wake.  Choncho mu ndime 18, Ayuda anafuna kumupha Iye, chifukwa anadziyesera wolingana ndi Mulungu.

Ndiponso mu Yohane 10:30-33, Yesu anati Iye ndi Atate ndiwo amodzi.  Choncho Ayuda omverawo anayesa kumuphanso Iye.  Mu ndime 33, Ayudawo anabvomera kuti Yesu anadziyesera yekha Mulungu.  

1 Akorinto 2:9
“Koma monga kulembedwa, Zimene diso silinazione, ndi khutu silinazimve, nisizinalowe mu mtima wa munthu, zimene ziri zonse Mulungu anakonzereratu iwo akumkonda Iye.”  

Paulo akunena zimenezi chifukwa m’ndime 8, anatifotokozera kuti akulu anapachika Yesu chifukwa sanadziwe kuti anali Mbuye wa ulemerero.  Ndiponso, mu ndime 7, Paulo anati analalikira za nzeru yobisika m’chinsinsi.  Panali zinthu zina zimene zinabisika kwa anthu a Chipangano Chakale.  Sanakhoza kuona ndi maso awo, kapena kumva ndi makutu awo, kapena kumvetsetsa ndi mitima yawo zimene Mulungu anakonzerere ife.  

Anthu ambiri m’nthawi yathu amakonda kugwilitsa ntchito ndime iyi yakunena kuti sitingathe kudziwa za kumwamba kapena zimene zidzachitika tikadzamwalira.  Amakonda ndimeyi chifukwa imawapatsa iwo chowiringula choti safunika kuphunzira Baibulo lawo popeza sangathe kuzindikira zimene zinakonzeka kale.  Koma amaiwala kuwerenga ndime ina!

1 Akorinto 2:10
“Koma kwa ife Mulungu anationetsera izi mwa Mzimu; pakuti Mzimu asanthula zonse, zakuya za Mulungu zomwe.”  

Mulungu afuna ife tonse kudziwa zimene zidzachitika kwa ife kutsogolo.  Afuna ife kudziwa za zinthu zimene zinakonzeka kwa ife.  Nanga inu?  Kodi mukudziwa zimene zidzachitika kwa inu mukadzafa?  Kodi ndinu ozolowera ndi Mkwaturo?  Ndinu ozolowera ndi kumwamba?  Kumwamba kumaoneka bwanji?  Zinthu zanji zidzapezeka kumeneko?  Mudzaona chiyani?  Nanga bwanji Yerusalemu watsopano?  Maonekedwe a mzindawo adzakhala chiyani?  Kodi mudzalandira mphotho mukafikire kumwamba?  Mungalandire mphotho zotani?  

Mwina, mukuganiza, “Bro. Mike, tingadziwe bwanji za zimenezo?”  Mzimu Woyera asanthule zingati?…zonse!!!  Ngati Mzimu Woyera afuna kuphunzitsa inu, adzagwilitsa ntchito chiyani?  Ndime 13 imati amagwilitsa ntchito mau auzimu!  

Akristu ambiri amakhala aumbuli chifukwa cha ulesi wawo.  Ali ndi Mzimu Woyera, ali ndi Baibulo, koma Mulungu sangathe kuonetsera inu kanthu kali konse ngati simutenga nthawi zina m’Baibulo!  Akristu ambiri amapezeka mu Ahebri 5:12-14.
Kodi mwazolowera ndi zoyamba za chikhulupiriro chachiKristu? (Ahebri 6:1-2).  Nanga bwanji zinthu zozama za chikhulupiriro chathu?  Mungatchule zinsinsi zonse zimene zimapezeka m’Baibulo?  Nanga bwanji muli zinsinsi zingati m’Baibulo?  Nanga bwanji zizindikiro, kapena malilime, kapena machiritso, kapena zozizwa za Yesu…mungaphunzitse wina wake za zimenezozo?

1 Akorinto 2:11
“Pakuti ndani wa anthu adziwa za munthu, koma mzimu wa munthuyu uli mwa iye?  Momwemonso za Mulungu palibe wina azidziwa, koma Mzimu wa Mulungu.”  
Tingamvetsetse zinthu za umunthu chifukwa ife tonse tili ndi mzimu wofanana, wa munthu.  Pali zinthu zina zimene zimatiwawa ife tonse, zimene zimamvetsa chisoni, zimavutitsa…zina zotero.

Kuli konse m’dziko lapansi, anthu amalira m’nthawi ya maliro.  Kuli konse anthu amakondwera pamene mwana watsopano wangobadwa.  Kuli konse, anthu amachitira nsanje, amakhala ndi mayesero osiyana-siyana, amamva zowawa…

Koma, mukudziwa agalu amamva bwanji?  Nanga bwanji abulu?  Nkhumba?  Simungathe kuzindikira akumva bwanji chifukwa mulibe mzimu wofanana.  Chimodzimodzi, ngati mulibe Mzimu wa Mulungu, simungathe kudziwa za Mulungu.  Simungazindikire amamva bwanji za zochitika zosiyana-siyana.  Chimemecho ndi chifukwa chake anthu ambiri amadabwa za, “ichi ndi chabwino kapena choipa.”  Amafunsa, “Mulungu adzalekelera zimenezi kapena adzakwiya?”  Sakudziwa chifukwa kapena alibe Mzimu Woyera kapena sakuchitira chidwi kwa Mzimu wa Mulungu.

1 Akorinto 2:12
“Koma sitinalandire ife mzimu wa dziko lapansi, koma Mzimu wa kwa Mulungu, kuti tikadziwe zimene zipatsidwa kwa ife ndi Mulungu kwaufulu.”  

Tsopano, ndikufuna kusonyeza kuti m’Baibulo, muli mitundu isanu ya mizimu.  Woyamba uli Mzimu wa Mulungu.  Wachiwiri ndi wa munthu, wachitatu ndi wa nyama, wachinayi ndi wa mdierekezi, wachisanu ndi wa dziko lapansi.

Ngati wina ali ndi Mzimu wa Mulungu, ndi kuti adziwe za zinthu za Mulungu.  Adziwe momwe angakondweretse Mulungu, momwe angapindule m’moyo wake wachiKristu, momwe angapewe zinthu zimene Mulungu amadana nazo, momwe angabvomerezedwa ndi Mulungu.  Tiyembekezere chimodzimodzi ngati wina ali ndi mzimu wa dziko lapansi.  Ndi kuti, adzadziwa momwe angakondweretse anthu a dziko lapansi, momwe angapindule m’dziko lapansi, chakuti chakuti…Mzimu umene unalikulamulira inu ndi uti?

1 Akorinto 2:13
“Zimenenso tilankhula, si ndi mau ophunzitsidwa ndi nzeru za munthu, koma ophunzitsidwa ndi Mzimu; ndi kulinganiza zamzimu ndi zamzimu.”
Pamene Paulo anaphunzitsa anthu, sanagwilitse ntchito mau ake, koma mau a Mzimu Woyera.  Imeneyi ndi mfundo yofunikira chifukwa mipingo yambiri imaphunzitsa anthu pakugwilitsa ntchito mau a mpingo wawo.  Ngati mufunsa iwo za ziphunzitso zawo, adzayankha bwanji?  Adzanena, “Mpingo wathu umaphunzitsa ichi, ichi, ichi…”  Koma, mpingo wabwino uyenera kunena, “Baibulo limaphunzitsa ichi, ichi, ichi…”

Paulo anationetsera ife m’ndime iyi kuti pamene anaphunzitsa mau a Mzimu, anafanizira zamzimu ndi zamzimu.  Zamzimu ndi ziti?  Mu ndimeyi, Paulo anagwilitsa ntchito chiyani? …mau a Mzimu!  Choncho, zinthu zamzimu ndi mau a Mzimu Woyera.  Kumbukirani Yohane 6:63, “Mau amene ndalankhula ndi inu ndiwo mzimu, ndi moyo.”  Chifukwa zamzimu za ndimeyi ndiwo mau a Mulungu, mukafuna kuphunzira Baibulo, kapena kuphunzitsa, muyenera kufanizira malembo ndi malembo.  

Anthu ambiri afuna kutanthauzira Baibulo, koma nthawi ili yonse, afuna kupereka maganizo awo popanda kuonetsa inu zimene Baibulo limanena.  Amafuna kunena, Baibulo limatanthauza ichi, koma alibe chitsimikizo.  Ngati mufunsa za ndime yakutsimikira mfundo yawo, alephera kupereka chitsimikizo.  Kapena mumakhulupirira mau a Mulungu, kapena mungamasulire.  Ngati simukhulupirira zimene Mulungu anaika m’buku lake, ndiye mudzanena, Baibulo limanena izi, koma Mulungu sanatanthauze zimenezo, m’choonadi anatanthauza zimenezi.  Akutenga malo a Mulungu, ntchito ya Mulungu.

(2 Petro 1:20) “ndi kudziwa ichi poyamba, kuti palibe chinenero cha lembo chitanthauzidwa pa chokha.”  M’mau ena, simungaike chitanthauzo chanu pa ndime ili yonse.  Muyenera kulola malembo kudzitanthauzira okha.  Malembo amamasulira malembo.  

Mpingo wa Aroma umanena kuti musawerenge kapena kuphunzira Baibulo popanda wansembe nanu chifukwa iye yekha akhoza kupereka zitanthauzo zoyenera kuchokera ku Baibulo.  Simukufunika wansembe, mukufunika Baibulo lokhalo!

1 Akorinto 2:14
“Koma munthu wa chibadwidwe cha umunthu salandira za Mzimu wa Mulungu: pakuti aziyesa zopusa; ndipo sakhoza kuzizindikira, chifukwa ziyesedwa mwauzimu.”
Anthu osokera amakhala ndi mavuto ambiri akumvetsetsa Baibulo chifukwa alibe Mzimu Woyera wakuphunzitsa iwo.  (Yohane 8:47)
Ndinakumana ndi munthu amene samakhulupirira Mulungu.  Anandiuza kuti safuna kukhulupirira kuti pali Mulungu chifukwa ngati pali Mulungu, kutanthauza kuti pali malamulo ambiri amene amalamulira iye…angachite ichi, koma sangachite ichi.  Iyeyo, sanafune kukhala ndi chili chonse chakuuza iye zimene angachite kapena sangachite.  Potero, samakhulupirira Mulungu, chifukwa amafuna kuchita chili chonse chimene afuna kuchita!  Iyeyo, akuganiza kuti amalamulira moyo wake wa iye yekha.  Koma, chifukwa ndiye munthu wa chibadwidwe cha umunthu, sakhoza kumvetsetsa kuti sanalikulamulira moyo wake, koma ndiye kapolo.  (Yohane 8:34)
Anthu osokera sangathe kumvetsetsa chifukwa chiyani anthu ena afuna kuwerenga Baibulo nthawi zonse.  Ganizani nane…Baibulo ndi buku la mbiri, mbiri ya nthawi zonse.  Mbali zina za Baibulo zingatopetse inu…zoona…koma, munthu sangakhale popanda liu lili lonse la Mulungu, ngakhale mbali zotopetsa!  Koma wosokera angadabwe chifukwa timakonda kuwerenga kawirikawiri buku lino.  

*Panali wina amene anawerenga buku.  Ataliwerenga, anataya m’bini chifukwa sanakonde.  Anaganiza kuti buku limenelo linali losokoneza ndi lotopetsa.  Koma, zaka zinai kapena zisanu zitapita, anakumana ndi wolemba wa buku limenelo.  Atachezana naye nthawi yaitali, anakhoza kumvetsetsa mfundo za buku limenelo.  Anapita ku sitolo ya mabuku kugulanso bukulo.  Atawerenganso, analikonda kwambiri.  Chosiyana ndi chiyani?  Anadziwa mlembi!!!  Ngati simungamvetsetse zinthu za Mzimu…mau a Mulungu…muyenera kukumana ndi Mlembi wa Baibulo.  Mukhale wozolowera ndi Iye poyamba, kenaka mukhoza kuzindikira zinthu zauzimu za Buku lake.

1 Akorinto 2:15
“Koma iye amene ali wauzimu ayesa zonse, koma iye yekha sayesedwa ndi m’modzi yense.”
Munthu wauzimu angayese zonse chifukwa ali ndi zibadwidwe ziwiri, cha munthu, ndiponso cha Mzimu.  Munthu amene alibe chibadwidwe chauzimu, sangayese zinthu za Mzimu.  Koma, makamaka m’masiku otsiriza, tingapeze anthu ambiri amene amanene, “Usaweruze.”  Ngati mudzuzula iwo chifukwa cha machimo awo, anena “Usaweruze.”  Koma Baibulo limati anthu auzimu ayenera kuweruza zonse!  Pamene timaweruza wina, tisagwilitse ntchito maganizo athu, koma tionetsera iwo kuchokera ku Baibulo kuti zinthu zimene akuchita ndi zoipa.  

Akristu ambiri sangathe kudziwa chosiyana pakati pa choipa ndi chabwino chifukwa sali ozolowera ndi mau a Mzimu Woyera.  

Pamapeto a ndimeyi, Baibulo limati, “koma iye yekha sayesedwa ndi munthu yense.”  Ngati munena m’modzi, mungatanthauze osapulumutsidwa ndiponso opulumutsidwa.  Koma, Baibulo la chizungu limati, “man”…choncho, timanena, “munthu”.  Nanga si, m’chigawo ichi, Paulo akulankhula za chiyani?  Za munthu wa chibadwidwe cha umunthu (vs.14).  Munthuyo sangathe kuweruza kapena kuyesa munthu amene ali ndi chibadwidwe chauzimu chifukwa sangamvetsetse iye.  Koma, wopulumutsidwa m’modzi angayese wopulumutsidwa wina…chifukwa awiriwo ali ndi zibadwidwe ziwiri.

1 Akorinto 2:16
“Pakuti wadziwa ndani mtima wa Ambuye, kuti akamlangize Iye?  Koma ife tiri nawo mtima wa Kristu.”

Baibulo leni leni limanena, “maganizo a Ambuye”, osati mtima.  

Mungadziwe za maganizo ake ngati wabvumbulutsa kanthu kwa inu.  Ngati sabvumbulutsa, simudzadziwa kali konse.  Ngati mufuna kulangiza wina wake, kutanthauza kuti mudziwe kwambiri kuposa iye.  Palibe wina amene adziwa kwambiri kuposa Mulungu, choncho sitingalangize iye.  

Komabe, ndimeyi ikunena kuti, “tiri nawo maganizo a Kristu.”  Ndinafotokoza kale kuti tiri nawo ndithu, koma, sitimagwilitsa ntchito nthawi zonse.  Sitingazindikire zonse zimene zimapezeka m’maganizo amenewo chifukwa tikukhalabe ndi chibadwidwe cha thupi. (Aroma 7:23-25)  Thupilo limatiletsa ife kuti sitingadziwe zonse monga Kristu.

Ngati muli ndi maganizo a Kristu, mukhale okhoza kufotokozera anthu ena za zinthu zauzimu.  Mungayankhe mafunso a anthu osokera ndi malembo?  

1 Akorinto 3:1
“Ndipo ine, abale, sindinakhoza kulankhula ndi inu monga ndi auzimu, koma monga athupi, monga makanda mwa Kristu.”
Tsopano, Paulo akuyamba kudzuzula iwo pang’ono.  Paulo anakhala ku Korinto chaka chimodzi ndi theka.  Akristu amenewo akadakhala okhwima ndithu, koma Paulo sanakhoze kugwira ntchito nawo monga auzimu.  Chikutanthauza kuti Akorintowo sanagwire zinthu za Mzimu Woyera.  Amenewo anali athupi basi.  Paulo anatcha iwo “makanda”.  Mu mpingo, makanda ndi athu amene sangamvetsetse zinthu za Mzimu.  Sali ozolowera ndi zozama za Mzimu.  

1 Akorinto 3:2
“Ndinadyetsa inu mkaka, si chakudya cholimba ai; pakuti simunachikhoza; ngakhale tsopano lino simuchikhoza; pakuti mulinso athupi.”

Ngati tsopano ndafuna kulankhula ndi ena a inu za wokana Kristu, kapena nthawi ya masautso, kapena magawo a Baibulo, kapena mphatso za Mzimu Woyera, kapena zizindikiro, kodi mukhoza kukhambirana za zimenezozo?  Ngati simungathe, ndi kuti, ndinu khanda mwa Kristu.

Ngati wina ndiye khanda mwa Kristu, ndi kuti, adzagawirana maonekedwe ndi khanda lathupi.

1) Makanda amalira pamene samalandira zimene akufuna.  

2) Makanda sangathe kudzisamalira okha


a) kudzidyetsa  b) kudziyeretsa  c) kudziveka

3) Amafunitsitsa nthawi yambiri yakusamalira iwo

4) Amakonda kukhala ndi chidwi cha anthu ambiri kawirikawiri

5) Sangamvetsetse zinthu

6) Ayenera kukula (1 Petro 2:2) “lirani monga makanda alero mkaka woyenera, wopanda chinyengo, kuti mukakule nawo.”

Pamene munali wamng’ono, makolo anu anakulamulirani nthawi zonse.  “Usachite ichi” kapena “Uchite ichi”.  Koma, mutakula, makolo anu analeka kulamulira inu.  Chifukwa chiyani?  Tsopano, ndinu wokhwima.  Koma, Akristu ambiri, akufunika abusa, nthawi zambiri-mbiri kuwauza iwo, “Usachite, uchite”.  Palibe vuto ndi malangizo, koma Akristu ena sakudziwa chosiyana pakati pa choipa ndi chabwino.  Chifukwa chiyani ineyo ndimafunika kukhumbutsa Akristu kuti apereke chakumi chawo?  Nanga bwanji kuchitira umboni?  Mukudziwa kuti muchitire umboni, choncho chifukwa chiyani ndiyenera kuuza inu nthawi zonse kuti muchite icho?  Chifukwa mumachitira chibwana!!!

Ndiponso, mu ndimeyi, Paulo anati Akristu a ku Korinto sanakhoze kutenga chakudya cholimba, ngakhale mu nthawi imene analemba kalata iyi.  Chimenecho chimatanthauza kuti zonse zimene zimapezeka m’buku la 1 Akorinto ndi zapafupi, osati zozama.  

Tsopano, ife, pamene tikuphunzitsa wina, tinalikugwilitsa ntchito buku lathu la discipleship course.  Pamene ndinalilemba, sindinazindikire kuti ndinatsatira ndondomeko ya Paulo m’ndimeyi.  Ngati mukuyamba kuphunzitsa Mkristu watsopano, mukufunika kugwilitsa ntchito mkaka, zinthu zapafupi kumvetsedwa.  M’buku lathu, tili ndi maphunziro khumi.  

1) 2:13


6) 9:16

2) 3:15, 5:5

7) 14:14


(ndimezi zimakwanira phunziro

3) 12:13, 10:2

8) 9:7-14, 16:1-2

 lili lonse lathu)

4) 15:51

9) 11:2, 17-34, 12:28-31

5) 3:11-15

10) 15:57

Ndiponso, mu ndimeyi, tingaone kuti Paulo anadyetsa anthu.  Mu Baibulo, timadziwa kuti pamene alaliki akudyetsa anthu, akugwilitsa ntchito mau a Mulungu.  Tsono, mu ndime iyi ndiponso 1 Petro 2:2, mau a Mulungu amatchedwa “mkaka”.  Mu ndime iyinso, tingone kuti Paulo anafanizira mau a Mulungu ndi “nyama”.  Ili ndi dongosola la zinthu zimene zinafaniziridwa ndi mau a Mulungu:

1) mkaka 
1 Petro 2:2, 1 Akor 3:2, 

2) nyama 
Ahebri 5:12-14, 13:9, 1 Akor 3:2

3) uchi 
Masalmo 19:10, Chibv 10:10

4) maapple
Miyambo 25:11

5) mkate
Mateyu 4:4

1 Akorinto 3:3
“Pakuti pokhala pali nkhwidzi, ndi ndeu pakati pa inu simuli athupi kodi, ndi kuyendayenda monga mwa munthu?”
“Munthu” akutanthauza munthu yemweyo ngati 1 Akor 2:14.

Pamene Paulo afuna kufotokoza za Mkristu wosakhwima, sanakambe za kutsuta, kapena kumwa mowa, kapena chigololo.  Zonsezo ndi ntchito za thupi, ndithudi.  Ngati wina akuchita zimenezo, akukwaniritsa zilakolako za thupi lake.  Koma, simungaiwale za ntchito izi za thupi…nsanje, ndeu, magawano pakati pa abale.  Mwina, mumadziwa zambiri za Baibulo, ngakhale zozama za Baibulo.  Koma, ngati mumamva mkwiyo pamene muzindikira wina wake kuchita bwino kuposa inu, ndinu wosakhwima mwauzimu.  Ngati mumapanga miseche kwambiri kuposa mumapemphera, ndinu wosakhwima.  Ngati nthawi ili onse wina wachita kanthu kosiyana ndi momwe mukadachitira inu, mumafuna kukangana, ndinu wosakhwima.

1 Akorinto 3:4
“Pakuti pamene wina anena, Ine ndine wa Paulo; koma mnzace, Ndine wa Apolo; simuli anthu kodi?”
Osati “anthu” koma “athupi”.  

Tsopano, tingaone vuto la mpingo wa ku Korinto.  Anali ndi aphunzitsi abwino kwambiri.  Koma, anaganiza kuti anali apadera chifukwa anali ndi aphunzitsi apadera.  M’malo mwa kuchitira chidwi zinthu zimene anaphunzitsidwa, anakangana za aphunzitsi.  Chimenecho chikuonetsa kuti anasowa mfundo.  Ngati ndinaphunzitsa inu m’maphunziro athu, palibe chachikuru!  Ngati Archibald kapena Leadson kapena Mtendere, kapena ali yense anaphunzitsa inu, palibe chachikuru!  Chitirani chidwi zimene munaphunzitsidwa.  Kodi mukuganiza kuti mukafika kumwamba, Yesu adzanena, “Ntchito yabwino, kapolo wanga, ungalandire mphotho zambiri chifukwa Archibald Munthali anaphunzitsa iwe.”?  Sadzanena choncho.

Ngati munthu akuphunzitsa choonadi, musadandaule za chili chonse, yangophunzirani.

Paulo analemba kuti, “muli athupi” chifukwa anatsindika anthu m’malo mwa Mulungu ndi mau ake.  

1 Akorinto 3:5
“Ndipo Apolo nciani, ndi Paulo nciani?  Atumiki amene munakhulupirira mwa iwo, yense monga Ambuye anampatsa.”

Anthu ena alibe ulemu kwa abusa.  Anthu a ku Korinto anali ndi vuto losiyana.  Analemekeza atumiki kukhala ofunikira kwambiri m’malo mwa kuzindikira kuti Paulo ndi Apolo anatumikira ndi mphamvu ya Mulungu.  Wopulumutsidwa ali yense ali ndi munthu wina amene analalikira iye.  Posasamala ngati mbusa kapena membala waamba mwana anachitira umboni inu, ife tonse tinapulumutsidwa ndi Mulungu yemweyo!

1 Akorinto 3:6
“Ndinaoka ine, anathirira Apolo; koma Mulungu anakulitsa.”
Tsopano, Paulo akufotokoza ntchito ya utumiki.  Utumiki ndi monga kulima (ntchito ya mlimi).  Ena ayenera kubzala mbewu, ena ayenera kuthirira, ena ayerena kukolola, ena ayenera kututa.  Nthawi zambiri ntchito yanu idzasintha.  Ichi ndi chofunikira kwambiri kwa anthu amene amafuna kuchitira umboni moyenera.  

Kodi mungakolole m’nthawi yakubzala mbewu.  Chimodzimodzi ndi anthu.  Nthawi zina, pamene mukulalikira wina, musakankhe iye kuti alandire Kristu.  Mwina, akufunika kumva inu basi.  Mwina, Mzimu Woyera afuna kugwilitsa ntchito inu kubzala mbewu basi.  Palibe vuto.  Khulupirirani Mulungu!  Mutachitira umboni wina, ngati sanalandire Kristu, mupempherere iye kwambiri.  Funsani Mulungu kutuma Mkristu wina kwa iye kuti amvenso Uthengo Wabwino.  Mkristu wachiwiriyo adzathirira pa mbewu zimene munaika m’mtima mwake!

Nthawi zonse, kumbukirani kuti Mulungu ndi munthu amene ayenera kukopa anthu.  Ngati Mzimu Woyera sadzatsutsa munthu wina, asalandire Kristu.  Mulole Mulungu kugwira ntchito, mwina mwake, mukolola zipatso zosapsa.

1 Akorinto 3:7
“Chotero sali kanthu kapena wookayo, kapena wothirirayo; koma Mulungu amene akulitsa.”
Ife tonse, tili chiyani?  Sitili kanthu.  Ife tonse, nthawi ndi nthawi, tiyenera kukhumbutsidwa kuti sindife ofunikira.  

(Yesaya 40:17)  Pa dziko lapansi, pali pafupifupi anthu 6,000,000,000.  Pamaso pa Yehova, ali chabe!  Mu Afrika, muli pafupifupi anthu 700,000,000.  Kunoko, ku Malawi, kuli pafupifupi anthu 11,000,000.  Kunoko ku Lilongwe, kuli pafupifupi anthu 1,000,000.  Kunoko ku dera la 25, mwina kuli anthu 50,000.  Pamene tayamba pa 6,000,000,000, tinali chabe!  Ngati tikuchepa nthawi ili onse titsindika malo eni eni, tikafika ku Area 25, ndife chiyani?

1 Akorinto 3:8
“Koma wookayo ndi wothirirayo ali amodzi; koma yense adzalandira mphotho yace ya iye yekha, monga mwa kuchititsa kwace kwa iye yekha.”  

Wobzala mbeu ndiye munthu m’modzi ndiponso wothirira ndi munthu m’modzi.  Mfundo ndi yoti, ife tonse tili ndi udindo m’ndondomeko ya Mulungu.  Kapena tili ndi maudindo osiyana-siyana, koma maudindo onse ndi ofunikira.  Ngati wobzala mbeu adzalephera, adzakhudza wothirirayo.  

Baibulo silimanena kuti ngati ndinu mbusa, mudzalandira mphotho yaikulu kuposa wina amene sali mbusa.  Ife tonse, tidzalandira mphotho chifukwa tinakwaniritsa ntchito zathu!  

Anthu ena amaganiza kuti chifukwa mpingo umachitira umboni, umaphunzitsa anthu, mamembala ena amapereka, ndi kuti adzalandira mphotho chifukwa anali membala wa mpingowo.  Si choncho.  Mudzalandira mphotho chifukwa munachita kanthu kwa Kristu.  * Nanga ngati mutenga mbali ya pepala, ndiye mulemba zonse zimene munachita kwa Kristu chifukwa mumamkonda Iye basi.  Osati kulandira ndalama, kapena kusanagalatsa mbusa, kapena kulandira ulemu kwa anthu, kapena kuoneka wauzimu, koma chifukwa cha chikondi kwa Kristu.  

1 Akorinto 3:9
“Pakuti ife ndife anchito anzace a Mulungu; chilimo cha Mulungu, chimango cha Mulungu ndi inu.”  

Timagwira ntchito ndi Mulungu.  Mulungu ndi mphamvu m’ntchito ili yonse timachita.  Ifeyo, tazindikira kuti sitingathe kuchita kali konse popanda Yesu Kristu ndi mphamvu yake, komabe, afuna kugwilitsa ntchito ife ngati zotengera.  (2 Akor 4:6-7).
M’ndimeyi, tikuona kuti ndife chilimo cha Mulungu.  Chilimo chili monga munda wake.  Koma, m’munda wake, ali ndi mphesa.  (Yes 5:1)  M’Chipangano Chatsopano, Yesu Kristu ndiye mphesa (Yohane 15:1-5)
Pamena munalowa mwa Kristu, munalowanso m’munda wa Mulungu.  Ndi kuti, Mulungu asamalira inu.  Adzakupatsani madzi, kuunika, ndiponso adzachotsa chikako.  Ntchito yathu ndi kukhala mwa Yesu (vs.4).  Yohane 15 sakulankhula za chipulumutso kapena m’mene mungapulumutsidwire kapena momwe mungakhalire opulumutsidwa.  Mutu uwu ukulankhula za momwe mungabale chipatso!  Choncho, pamene Yohane analemba kuti mukhale mwa Yesu Kristu, tingadziwe kuti anatanthauza chiyanjano.  Mwachitsanzo…1 Yohane 1:3-4 ndi 2:28.

Ndiponso, mu ndimeyi, Baibulo limati muli chimango cha Mulungu, kapena, tinganene nyumba yake.  Tsopano, chinthu ichi ndi chachilendo m’Baibulo chifukwa kodi anthu angakhale nyumba bwanji?  Paulo analemba chimodzimodzi m’Aefeso 2:21-22.  (onanso 1 Petro 2:5)  Timadziwa kuti Mzimu wa Mulungu amakhale m’kati mwa ali yense wa ife.  Wopulumutsidwa ali yense ndiye Kachisi wa Mzimu Woyera.  Koma, mu ndime izi, Paulo akunena kuti Akristu onse amapanga nyumba imodzi, ndiponso, m’kati mwa nyumba imodziyo, Mulungu amakhalamo.  Chingakhale bwanji?  Sindikudziwa!

Koma, muli chinthu chachilendo m’Chibv 21:9-10.  Yohane anauzidwa kuti aonetsedwe mkwatibwi wa Kristu, koma mu ndime 10, anaona mzinda, Yerusalemu watsopano.  Munganene, “Bro. Mike, yankho ndi chiyani ku chochitika ichi?”  Basi, sindikudziwa.  

1 Akorinto 3:10

“Monga mwa chisomo cha Mulungu chidapatsidwa kwa ine, ngati mwini mamangidwe waluso, ndinaika maziko, koma wina amangapo.  Koma yense ayang’anire umo amangira pamenepo.”
Tsopano, mu ndimeyi, Paulo akutiuza ife kuti ndiye womanga.  Ndi kuti, nyumba ya Mulungu imadzimanga yokha!  Chachilendo kwambiri, koma, musaiwale za ndime izi: Aefeso 4:16, “…limadzilimbikitsa lokha mwa chikondi…” 

Mukumbikire kuti nthawi ili yonse mubweretsa wina kwa Kristu, mwakulitsa, kapena mwaonjeza pa nyumba ya Mulungu.  Tinganene kuti moyo uli wonse mutsogolera kwa Kristu uli monga njerwa yauzimu.  

Koma Paulo ndiye womango wanzeru.  Ndi kuti, m’malo mwa kuchita ntchito zonse popanda thandizo, amaphunzitsa anthu ena momwe angamangire!  Ngati muli ndi antchito ambiri, mungamalize ntchito ili yonse mofulumira kwambiri.  Chifukwa chake, mutaika njerwa yauzimu yatsopano m’nyumba ya Mulungu, musamalire kwambiri kuti muthandize munthu ameneyo kuti akule mwauzimu.  M’mpingo wathu, timafuna kuphunzitsa anthu osati momwe angapulumutsidwire basi, komanso momwe angatumikire Ambuye Yesu Kristu moyenera.  Ineyo, timakonda kuona anthu amene ndinaphunzitsa kupita ndi kulalikira wina wake.  

Ngati simukumanga nyumba ya Mulungu, mulibe nzeru.  Chikutanthauza kuti muchitire umboni, ndiponso mulimbikitse anthu ena pakuphunzitsa iwo mu discipleship.  

Mipingo yambiri imalephera pamene afuna kumanga pa maziko a Yesu Kristu.  Makamaka, mipingo ya charismatic (Pentecostal, Assembly of God).  Nthawi zina, amalalikira za chipulumutso bwino, koma pambuyo pa mtanda wa Yesu Kristu amalephera kwambiri.  

1 Akorinto 3:11
“Pakuti palibe munthu akhoza kuika maziko ena, koma amene aikidwako, ndiwo Yesu Kristu.”

Tsopano, kuyambira kuno kufikira ndime 15, Paulo akukamba za mpando woweruza wa Kristu.  Chiweruzo ichi chimakhudza Akristu okha basi, osati osapulumutsidwa.  Anthu ambiri amaganiza kuti padzakhala chiweruzo chimodzi pamapeto a nthawi, ndino m’nthawi ya chiweruzocho, anthu onse adzaweruzidwa ndi Mulungu.  Koma, m’Baibulo, timaphunzira mosiyana.  M’Baibulo, tingawerenge za ziweruzo zisanu ndi ziwiri zosiyana-siyana.  Sititenga nthawi yakusanthula ziweruzo zonsezo m’nthawi ino, koma ndi chofunikira choti muzindikira kuti muli ziweruzo zosiyana m’Baibulo.  Panopa, ndikufuna kupereka dongosolo lalifupi la ziweruzozo:

1) Mpando Woweruza wa Kristu   (1 Akor 3:11-15, 2 Akor 5:10, Aroma 14:10)

2) Chiweruzo cha Mpando Wachifumu Waukuru Woyera (Chiv 20:11-15)
3) Chiweruzo cha Anthu a Mitundu Yonse (Mateyu 25:31-46)

4) Chiweruzo cha Dzikoli Lapansi (Yohane 12:31)
5) Chiweruzo cha Israyeli mu Nthawi ya Masautso (Yesaya 4:4)(Ahebri 10:30-31)
6) Chiweruzo cha Angelo (1 Akor 6:3)(Yuda 6)

7) Chiweruzo cha Tsiku Lililonse mu Moyo wa Okhulupirira (1 Akor 11:31)

Pakulankhula za ndime 11, tiyenera kuzindikira kuti pamene wina walandira Yesu Kristu kukhala Mpulumutsi wake, walandiranso chiyambi chatsopano m’moyo wake.  Baibulo limati zinthu zakale zapita, zonse zakhala zatsopano.  Monga nyumba idzakhala chabe ngati ilibe maziko abwino, chimodzimodzi munthu ngati alibe Yesu Kristu ngati makizo ake, moyo wake udzakhala chabe.  Osapulumutsidwa sangamvetsetse ichi, koma popanda Ambuye Yesu Kristu, moyo uli chabe ndi wopando ntchito.  Anthu ambiri amayesa kudzaza miyoyo yawo ndi zinthu za pansi pano.  Mwina, katunda wawo amakondweretsa iwo nthawi yochepa, koma pamapeto, ayenera kufufuza chinthu china choti angakondweretsedwanso.  Sadzakhala okhutitsidwa ndi zinthu.  Ambiri, ngakhale Akristu ambiri, amaganizo kuti ngati angakhale ndi nyumba, akapolo, galimoto, zobvala, zakudya zonse, zina zotero, adzakhala wosangalala.  Solomo anali ndi zimenezi, koma analemba chiyani?  Ananena mu Mlaliki 1:2, “Zacabecabe, ati Mlaliki; zacabecabe zonse ndi chabe.”  Zophindulitsa zimapezeka mwa Ambuye Yesu Kristu.  

1 Akorinto 3:12

“Koma ngati wina amanga pa mazikowo, golidi, siliva, miyala ya mtengo wace, mtengo, maudzu, dziputu.”

Mwina mukuzindikira kapena iai, koma tsopano-pano, mukumanga kanthu pamaziko anu.  Chifukwa Yesu Kristu ali kumwamba, ndi kuti, maziko anu ali kuti?  Ali kumwambanso, chifukwa Yesu ndiye maziko.  Tsono, ngakhale panopa, mukuikako kapena zinthu zabwino kapena zoipa.  Golidi, siliva, ndi miyala ya mtengo wapatali zili zabwino chifukwa ngati muziika m’moto sizidzaotchedwa.  Koma mtengo (nkhuni), maudzu, ndi dziputu, zimenezi zili zoipa chifukwa zidzaotchedwa m’moto.  Tikukamba za moto chifukwa m’ndime 13, mungaone kuti Mulungu adzagwilitsa ntchito moto kuyesera ili yonse ya ntchito zanu.  (2 Akor 5:10)
1 Akorinto 3:13
“Ntchito ya yense idzaonetsedwa; pakuti tsikulo lidzaisonyeza, chifukwa kuti yabvumbuluka m’moto; ndipo moto wokha udzayesera ntchito ya yense ikhala yotani.”  

Mulungu adzagwilitsa ntchito moto kuona ngati ntchito yanu ili yabwino kapena yoipa.  Koma, adzapeza kuti moto uwu?  Tifanize malembo ndi malembo.  Poyamba tiwerenge Miyambo 20:8.  Mfumuyo idzapitikitsa zoipa zonse ndi chiyani?  Maso ace.  Kodi Mfumu yathu ndi ndani?  Ambuye Yesu Kristu.  Tsopano, tiphunzire kanthu za maso ace.  Tiwerenge Chiv 1:14.  Maso a Yesu Kristu ali monga lawi la moto.  Choncho, ndimakhulupirira kuti, tsiku lina mukadzaweruzidwa pa mpando woweruza wa Kristu, Yesu adzabweretsa ntchito zanu zonse pamaso pace.  Kenaka, adzayang’ana kwathunthu ntchito ili yonse.  Pamene maso ake adzakumana ndi ntchito zanu, moto wa maso ace adzapitikitsa zoipa zanu zonse.  Ngati munachita zabwino, ndiye zabwino zanu zidzatsala, chifukwa moto sungavutitse golidi, siliva, kapena miyala ya mtengo wace.  

1 Akorinto 3:14
“Ngati ntchito ya munthu ali ynese ikhala imene anaimangako, adzalandira mphotho.”
Ichi ndi chimene Mkristu ali yense afune.  Kugwadira pamapazi a Yesu Kristu ndi kulandira korona kapena mphotho.  Chifukwa chake timaimbira, “Ndikamaliza ntchitoyi, tidzalandira korona.”  Ndi chofunikira kumvetsetsa kuti Mkristu angalandire mphotho chifukwa cha ntchito yake, osati chipulumutso.  Ambiri-mbiri amakhulupirira kuti muyenera kutumikira Kristu kuti mungakhale nawo moyo wosatha, koma si choncho.  Ngati munalandira Yesu Kristu kukhala Mpulumutsi wanu, muli ndi maziko abwino ndi olimba.  Palibe chili chonse chimene chingasunthe kapena kuononga maziko anu!  Zinthu zimene mumachita mutapulumutsidwa zidzakhudza mphotho zanu, koma osati chipulumutso chanu.  Tichite ntchito zabwino kuti tingalandire mphotho zambiri kumwamba, osati kudzisunga tokha.  Zoonadi izi zimatsindika m’ndime 15.  
1 Akorinto 3:15
“Ngati ntchito ya wina itenthedwa, zidzaonongeka zace; koma iye yekha adzapulumutsidwa; koma monga momwe mwa moto.”  

Chifukwa Baibulo limanena kuti ntchitoyo “itenthedwa”, tadziwa kuti ndime 15 ikulankhula za ntchito zoipa.  Mungazindikire zimene zidzachitika ngati Mkristu sadzachita chabwino atapulumtsidwa.  Baibulo limati adzamva kutaya, kapena ntchito zake zidzaonongeka, koma iye yekha adzapulumutsidwa.  Baibulo silimakamba kuti Mkristu ameneyo adzataya chipulumutso ndiponso adzapita ku Gehena.  Ntchito yake idzatenthedwa, osati iye.  

Posatengera kuti mudzalandira mphotho kapena mudzataya mphotho, moto udzagwilitsidwa ntchito kupeza choonadi cha ntchito zanu.

1 Akorinto 3:16
“Kodi simudziwa kuti muli Kacisi wa Mulungu, ndi kuti Mzimu wa Mulungu agonera mwa inu?”

Poyamba, tiyenera kukonza ndimeyi kwambiri chifukwa anthu amene anaimasulira analakwadi.  Analemba kuti Mzimu wa Mulungu “agonera” mwa inu.  Koma, ngati akugonera, ndi kuti tsiku lina adzasamuka kapena tinganene kuti adzachoka mwa inu.  Koma, Yesu anatiuza ife kuti Mtonthozi adzakhala nafe nthawi yonse (Yohane 14:16).  Choncho, ndimeyi ilembedwe, “Kodi simudziwa kuti muli Kacisi wa Mulungu, ndi kuti Mzimu wa Mulungu amakhalitsa mwa inu?”

Tsopano, tingaphunzire kwambiri kuchokera ku ndimeyi chifukwa tikukhoza kufanizira kacisi wa Chipangano Chatsopano ndi kacisi wa Chipangano Chakale.  Mu Chakale, kacisi ameneyo anamangidwa ndi miyala, njerwa, matambwa, golidi, siliva, zina zotero.  Anali nyumba yaikuru.  Koma, mu Chatsopano, kacisi wake sali nyumba yeni yeni, koma ndi thupi la wokhulupirira ali yense.  

Mu Chakale, ngati muwerenga kwathunthu, mungazindikire kuti kacisiyo anali ndi mbali zitatu.  Ngati mukulowa m’kacisiyo, poyamba mumafika ku bwalo la kunja.  M’bwalo limenelo, zimapezeka guwa la nsembe ndi mkhate wamkuwa.  Ngati mupitiliza, muyenera kulowa m’malo opatulika kapena malo oyera.  Ansembe onse angalowe m’malo amenewo.  M’kati mwa malo oyera, zimapezeka zitatu.  Muli gome la mkate woonekera, nyali, ndi guwa lofukizapo.  Ngati mupitilizabe, mulowa m’malo opatulikitsa.  M’katimo, muli likasa la chipangano.  

Mbali zimenezi zimaimirira thupi la wokhulupirira.  Ife tonse, tili ndi mbali zingati?  Zitatu, thupi, mzimu, ndi moyo.  Thupi lathu limafanana ndi bwalo la kunja chifukwa tiyenera kupereka thupi lathu ngati nsembe yamoyo pa guwa tsiku lililonse (Aroma 12:1).  Mzimu wathu umafanana ndi malo oyera.  Kumbikirani, tiyenera kupembedza Mulungu mumzimu ndi m’choonadi (Yohane 4:24).  Mkate woonekera umaimirira Baibulo.  Nyaliyo imaimirira Mzimu Woyera.  Guwa lofukizapo limaimirira kupemphera.  Zimenezi zimagwilitsidwa ntchito tsiku ndi tsiku kuti tipembedze Mulungu wathu.  Malo opatulikitsa amafanana ndi moyo wathu.  Ngati tipembedza Mulungu mumzimu ndi m’choonadi, kenaka moyo wanu udzakhala ndi chiyanjano ndi Mulungu Atate.  Mulungu anauza Ayuda m’Chipangano Chakale kuti akumana nawo m’malo opatulikitsa chifukwa cha likasa la mboni kapena la chipangano (Eksodo 25:21-22).  

Mungaone mu Genesis 2:7 dongosolo la Mulungu pamene analenga munthu.  Poyamba, analenga thupi, napitiliza pakulenga mzimu, kenaka pamapeto analenga moyo.

Paulo anawafunsa Akorintowo ngati anadziwa chimenechi chifukw anachitira monga anaiwala choonadi ichi.  Mukumbikire kuti kuli konse kumene mumapita, Mzimu Woyera amakuperekezani inu.  Mukumbikire kuti Mulungu ali nanu mu chochitika chili chonse, ngakhale pamenu mukuipa!  

1 Akorinto 3:17
“Ngati wina aononga kacisi wa Mulungu, ameneyo Mulungu adzamuononga; pakuti kacisi wa Mulungu ali wopatulika, ameneyo ndi inu.”
Panopa, tingamupeze Mulungu m’malo awiri.  Angapezeke kumwamba pa mpando wachifumu wake, ndiponso m’mtima wa wokhulupirira ali yense.  Kodi, mukadaponya zinyalala zanu kuzungulira mpando wachifumu wake?  Simukadaganiza za kuchita chimenecho!  Koma, tsiku ndi tsiku, pamene mumachimwa, mukuika zinyalala za machimo anu m’kachisi wake, thupi lanu!  Mulungu amafuna kulamulira mtima wanu.  Amafuna kugwilitsa ntchito mtima wanu ngati mpando wachifumu wake.  Choncho, pamene mukuchimwa, mukuika zinyalala kuzungulira mpando wachifumu wake.  Manyazi pa inu.

Apapa, anthu ena amayesa kugwilitsa ntchito ndimeyi kunena kuti Mkristu angataye chipulumutso chake ngati adzadetsa kacisi wa Mulungu.  Amatsindika mbali ya “…ameneyo Mulungu adzamuononga…”  Kodi mbali yanji ya inu ndi kacisi wa Mulungu?  Ndi thupi, mzimu, kapena moyo?  Tiwerenge 1 Akor 6:19.  Paulo analemba, “Kapena simudziwa kuti thupi lanu liri kachisi wa Mzimu Woyera, amene ali mwa inu, amene muli naye kwa Mulungu?  Ndipo simukhala a inu nokha.”  Ngati Mkristu adzadetsa kachisi wa Mulungu, ndiye Mulungu adzaononga kachisi wake, osati moyo kapena mzimu wake!  1 Akorinto 5:5 imateronso. 

Ngati munalikuwerenga Chipangano Chakale, ndiye mukudziwa momwe Mulungu amamvera za kacisi wake.  Mulungu sanafune ali yense kudetsa kacisi wake.  (Eze 5:11) (Yer 32:33-34)  
Ngakhale mu nthawi ino, mungabweretse zonyansa zanu m’kacisi wa Mulungu.  Bwanji?  (Marko 7:20-23)  Mu Chipangano Chakale, anthu a Israyeli anabweretsa mafano ambiri m’kachisi wa Mulungu.  Inunso, mungaabweretse.  Akolose 3:5 imatiuza ife kuti ngati muli ndi chisiriro, mukupembedza mafano!  Chikuthantauza kuti ngati mukuika kanthu kali konse kutsogola kwa Mulungu m’moyo wanu, kanthu kameneko kali fano m’kacisi wa Mulungu…m’thupi lanu.  

Mungafunse, “Kachisi wanga adzaonongeka bwanji?  Mulungu adzandichitira chiyani?”  Ngati mufuna kudziwa za mkwiyo wake pa kacisi wodetsedwa, muwerenge Chipangano Chakale, makamaka 2 Mafumu 25, 2 Mbiri 36, Yeremiya 52, buku lonse la Maliro.  

Ngati munalikudetsa kacisi wanu, muyenera kuyeretsa pompano (1 Yohane 1:9).  Lero lino, bvomerani machimo anu onse.  Pakubvomera zimenezo, mungachotse mafano anu ndi zonyansa zanu zonse.  Pangani Mulungu woyambayamba m’moyo wanu.  

1 Akorinto 3:18
“Munthu asadziyenge yekha; ngati wina ayesa kuti ali wanzeru mwa inu m’nthawi yino ya pansi pano, akhale wopusa, kuti akakhale wanzeru.”
Baibulo silimanena kuti, “ngati wina ayesa kuti ali wanzeru mwa inu m’nthawi yino ya pansi pano, apite ku sukulu kuti angalandire madigili ambiri, kuti akakhale wanzeru.”  Inuyo, ngati mukufuna kukhala wanzeru pamaso pa Mulungu, mukhale wopusa pamaso pa dziko lapansi.  Dziko lapansi limaganiza kuti muyenera kupita ku sukulu kuti mukhale wanzeru.  Ngati wina ali ndi madigili ambiri ndi maphunziro abwino kwambiri, ngati sakudziwa Mulungu ndi mawu ake, ali wachitsiru.  Koma, ngati wina sanapite ku sukuru, analikukhala m’mudzi moyo wake wonse, koma analikuwerenga Baibulo ndipo kupita ku tchalitchi ndipo kuyesa kupembedza Mulungu mu mzimu ndi mu choonadi, ali wanzeru kuposa munthu woyambayo ndi maphunziro a dziko lapansi!  Mukhale wopusa monga mwa maganizo a dziko lapansi, osati Mulungu.  (Yeremiya 9:23-24)

Ndime zina zimene zimayenda pamodzi ndi iyi ndizo: (Yesaya 5:21, Yeremiya 8:8-9, Aroma 1:22).

Mulungu anaika ndimeyi m’Baibulo lake chifukwa amadziwa anthu.  Amadziwa kuti vuto la anthu ambiri-mbiri ndi kuganiza kuti ali anzeru kuposa m’mene alili.  Chifukwa chake ndi chobvuta kuphunzitsa anthu ena.  Sakuganiza kuti akufunika wina wake kuphunzitsa iwo.  Koma, mu ndimeyi, tingapeze choonadi chofunikira kwambiri.  Ichichi ndi chinsinsi chimodzi chimene chimapezeka m’moyo wachiKristu.  Zinthu zili kumbuyo m’moyo wachiKristu.  Ndikutanthauza kuti ngati mufuna kukwezeka, pitani pansi (1 Petro 5:6).  Ngati mufuna kukhala wolemera, patsani ndalama (Luka 6:38).  Ngati mufuna kukhala wamphamvu, khalani wofoka (2 Akor 12:9-10).  Ngati mufuna kukhala wanzeru, khalani wopusa (1 Akor 3:18).
Ndinalandira malangizo abwino ambiri pamene ndinapita ku sukulu ya Baibulo, koma chinthuchi chinalikukhala ndi ine nthawi zonse.  Dr. Ruckman (mphunzitsi wanga) anatiuza ife tonse kuti, “Simuli anzeru okwanira kulamulira moyo wanu wa inu nokha.  Choncho, mukamapemphera, munene, ‘Mulungu, sindingate kulamulira moyo wanga, ndine wopusa, chonde ndipatseni nzeru.’”  Anthu amalephera kupemphera ndipo kukhala ndi nzeru ya Mulungu m’miyoyo yawo chifukwa amaganiza kuti ali anzeru okwanira.  

Chinthu chopambana cha nzeru chimene mungachite ndi kuzindikira kuti ndinu wopusa!  

1 Akorinto 3:19
“Pakuti nzeru ya dziko lino lapansi iri yopusa kwa Mulungu.  Pakuti kwalembedwa, Iye agwira anzeru m’chenjerero lawo.”
Paulo analikulankhula za nzeru yoipa kwambiri m’mitu 1-3.  Tsopano, akubwereza pang’ono pakunena kuti Mulungu amaganiza kuti nzeru ya dziko lino lapansi ndi yopusa.  Koma, mu ndime iyi ndiponso yina, anatipatsa ndime ziwiri ngati zotsimikiza za mau ake.   Poyamba, mu ndimeyi, Paulo akulakathula kuchokera ku Job 5:13.  

Nthawi zambiri, anthu amene amadziyesa okha anzeru amapanga ndondomeko.  Amaganiza kuti ali ndi ndondomeko yangwiro.  Koma, nthawi yina itapita, Mulungu angasokoneze iwo kwambiri ndi kuononga ndondomeko yawo.  Chitsanzo chabwino cha ichi chimapezeka mu buku la Estere.  Mu buku lija, munthu dzina lake ndi Hamani anafuna kupha Ayuda onse, koma makamaka Moredekai, chifukwa anada iye kwambiri.  Hamani anatenga malangizo ena kuchokera ku abale ake ndi mkazi wake kuti apange mtengo wautali kuti angapachike Hamani pamtengowo.  Koma, pa tsika linalo, Hamani anapita kwa mfumu kuti amfunse iye kupachika Moredekai pa mtengo.  Koma asanalankhule Hamani, mfumu anayamba kunena kuti, (Est 6:6-12).  Pamapeto pa nkhani iyi, Hamani anapachikidwa pamtengo (Est 7:10).  Mulungu anamgwira iye m’machenjerero ake. 

1 Akorinto 3:20
“Ndiponso Ambuye azindikira zolingirira za anzeru, kuti ziri zopanda pace.”

Pali anthu ambiri amene amaphunzira zaka 20 kapena 30, komabe ali opusa pamaso pa Mulungu.  Zolingirira zawo zimawathandiza iwo bwanji?  Nanga Albert Einstein?  Anthu ambiri amaganiza kuti anali wozindikira kwambiri m’mbiri yonse.  Anamwalira, kodi anapita kuti?  Ku Gehena.  Anaphunzitsa kuti tingaphinde kuwala.  Ngati mungaphinde kuwala, chimenecho chidzakuthandizani inu bwanji?  Zimenezozo zili zopanda ntchito.  Nzeru yeni yeni ndi chinthu chimene chidzakuthandizani inu pamapeto pa moyo wanu. (Deut 32:29)  Ngati Ayudawo akadakhala ndi nzeru yeni yeni, akadakhoza kusamalira chitsirizo chawo.  Nanga inuyo, kodi nzeru imene muli nayo, ikukuthandizani inu kutumikira Yesu Kristu kuti mungalandire mphotho mukafikire m’mwamba?

1 Akorinto 3:21
“Chifukwa cace palibe mmodzi adzitamande mwa anthu.  Pakuti zinthu zonse nzanu.”
Ili ndi yankho la Paulo ku vuto limene linatchulidwa m’mutu 1:12.  Anthu a ku Korinto analakwa chifukwa anaganiza kuti anali abwino chifukwa anatsata Paulo kapena Apolo kapena Petro.  Apapa, Paulo akuyesa kutsindika kuti nzeru imene anali nayo imachokera kwa Mulungu.  Choncho, palibe wina amene adzitamadire yekha chifukwa akutsatira munthu wina.  Ngati mukusangalala chifukwa munalikuphunzira zinthu kwa ine, musandilemekeze ine.  Zabwino zanga zonse zimachokera kwa Mulungu.  Akristu onse ali ndi mwai womwewo kukhala wanzeru.  Nzeru yathu ili kuti?  Ili mwa Yesu Kristu (1 Akor 1:30).  Ndi kuti, ngati muli ndi Yesu Kristu, muli ndi nzeru yomweyo ngati ine kapena ngakhale Paulo.  Tsopano, mvetsetsani kuti Mkristu ali yense ayenera kukula m’nzeru.  Chimenecho chimatanthauza kuti muyenera kuyandikira Yesu kwambiri tsiku ndi tsiku kuti mukhale pafupi ndi Iye.  Ngati mukhale pafupi kwambiri, muonjeza nzeru m’moyo wanu.

1 Akorinto 3:22-23
“Ngati Paulo, kapena, Apolo, kapena Kefa, kapena dziko lapansi, kapena moyo, kapena imfa, kapena za makono ano, kapena zirinkudza; zonse ndi zanu; koma inu ndinu a Kristu; ndi Kristu ndiye wa Mulungu.”
Paulo, Apolo, Petro (Kefa) ali athu.  Bwanji?  Mulungu anapereka iwo kwa ife kuti atumikire ife ndi malembo.  Chimodzimodzi ndi mlaliki ali yense wa lero.  Dziko lapansi ndi lanu.  Sikutanthauza kuti mungachite chili chonse mufuna ndi zinthu za dziko lapansi.  Mu 1 Akor 7:31, Paulo amatifotokozera ife kuti tingagwilitse ntchito dziko lapansi, koma osalakwira (osachita nkhanza) dziko lapansi.  Moyo ndi imfa ndi zanu.  Muli ndi moyo wosatha ndiponso muli ndi chigonjetso pa imfa.  Masiku anowa ndi zirinkudza zili zanu.  Zimenezi zingatheke bwanji?

Inuyo, mumapezeka mwa Kristu.  Kristu amapezeka mwa Atate wake.  Chifukwa Mulungu ndiye mwini wake wa zinthu zonse, ndi kuti angapereka kanthu kali konse kwa ana ake!  

* Carl Hatch, mlaliki wa ku Amerika analowa m’mabasi akuru.  Asanalalikire, ananena kuti, “Atate wanga ndiye mwini wake wa basi iyi, choncho, amafuna ine kulowa m’mabasi ake onse lero kuti ndipemphere.  Koma, ndisanapemphere, ndifuka kuwerenga malembo.”  Anawerenga ndime zimene zimakhudza chipulumutso, kenaka anafunsa anthu anali mu basi ngati anafuna kulandira Yesu Kristu kukhala Mpulumutsi wawo.  Nthawi zina, anali ndi anthu asanu ndi awiri anapulumutsidwa.  Sananame, basi imeneyo inali ya Mulungu chifukwa zonse zili zake.   

1 Akorinto 4:1
“Chotero munthu atiyese ife, monga atumiki a Kristu, ndi adindo a zinsinsi za Mulungu.”
Panopa, Paulo akuuza anthu a ku Korinto kuti ngati afuna kuyesa iye, amuyese iye pakuzindikira momwe amatumikira Yesu Kristu.  Anthu ena amanena kuti mlaliki wina ndiye mlaliki wabwino chifukwa anapita ku sukuru kapena ali ndi mamembala ambiri m’mpingo wake.  Zimenezo zili chabe pamaso pa Mulungu.  Ngati mufuna kudziwa ngati wina ndiye mtumiki wabwino, amatumikira bwanji?  Kodi ndiye wokhulupirika, ndiye wodzazidwa ndi Mzimu Woyera, amaphunzitsa monga mwa malembo, angatsimikize chiphunzitso chake?

Ngati mtumiki, ali ndi udindo wakusamalira zinsinsi za Mulungu, chifukwa chake Baibulo limatcha amenewo “adindo”.  Nthawi zina, mu Chichewa, munganene “woyang’anira” kapena “kapitao”.  Koma, mungamvetsetse kuti mtumiki wabwino adzayang’anira zinsinsi za Mulungu.  

Ngakhale lero, mungapite kwa alaliki ambiri, mungawafunse, “Zinsinsi za Mulungu ndi ziti?”  Sadzadziwa.  Mwina, adzadziwa chimodzi kapena ziwiri, koma adzalephera kudziwa zonsezo.  Lero lino, palibe chikaiko kuti thupi la Kristu lili mu mpatuko.  Linagwa m’mpatuko bwanji?  Chifukwa atsogoleri a mipingo analeka kuwerenga ndi kuphunzira Baibulo lawo.  Ngati atumiki onse akadakhala okhulupirika ndi zinsinsi za Mulungu, ndiye tikadapewa mipatuko yambiri.  

Mu Baibulo, muli zinsinsi zisanu ndi ziwiri.  Zimenezi zimakwanira ziphunzitso za Chipangano Chatsopano.  Zinsinsi izi ndi zinthu zimene Akristu ayenera kudziwa ndi kukhulupirira.  

Chinsinsi cha:

1) Mkwaturo (1 Akor 15:51)

2) Kristu mwa Inu (Akol 1:27)
3) Thupi la Kristu (Aef 3:2-7, 5:31-32)
4) Umulungu (1 Timoteo 3:16)
5) Kusayeruzika (2 Ates 2:7)
6) Kubwezeretsa kwa Israyeli (Aroma 11:25)
7) Babulo Waukuru (Chibv 17:5)
Atumiki onse ali ndi udindo wakuphunzitsa mamembala awo zinsinsi izi.  Akhale okhulupirika.  Mulungu amafunitsitsa motero.  Atumiki apitilize kukhulupirira, kuphunzitsa, kulalikira, kutsimikiza zimenezi kwa anthu.

1 Akorinto 4:2
“Komatu pano pafunika za adindo, kuti munthu akhale wokhulupirika.”
Zoona, ndi chofunikira kwambiri kuti oyang’anira akhale wokhulupirika ndi zinsinsi za Mulungu.  Komanso, tingaphunzire phunziro labwino kwambiri kuchokera ku mbali yotsiriza ya ndimeyi.  Mulungu amafunitsitsa munthu kuti akhale wokhulupirika.  Mbali iyi ndi langizo labwino kwa ali yense.  Akristu ambiri ayenera kuloweza ndi kulingalira za mbali iyi, kuti akhale wokhulupirika. 

(Masalmo 12:1)  Ndimeyi imafotokoza vuto lathu la lero.  Tikusowa okhulupirika mwa ana a anthu.  Chikadakhala chachilendo ngati Mkristu alephera kubwera ku mpingo.  Koma, mwatsoka, masiku anowa, ndi chachilendo ngati wina abwera mokhulupirika!  Sichikadakhala choncho!

(Chibv 19:11)  Dzina la Yesu Kristu ndi Wokhulupirika.  Ngati mukufuna kutsatira Yesu Kristu, ngati ndiye chitsanzo chanu, zeni zeni, mukhale wokhulupirika.  

(Luka 19:17)  Mu chili chonse chimene mumachita, mwina simudzachita bwino bwino monga wina wake, koma mu chili chonse chitani chimenecho mokhulupirika!  Chifukwa chiyani?  Mulungu adzaweruza inu monga mwa kukhulupirika kwanu!  

Ngati, tsiku lina, pa mpando woweruza wa Kristu, Mpulumutsi wanu adzanena, “Chabwino kapolo iwe, unakhala wokhulupirika m’chachiong’onong’ono, umenewo udzakhala ulemu waukulu.  Kodi mukudziwa okhulupirika ndiwo ndani m’Baibulo?  Abrahamu, Mose, Samueli, Davide, Danieli, Yesu Kristu, Mulungu.  Ifeyo, tikusowa anthu amene ali ndi mphamvu yauzimu chifukwa okhulupirika akuchepa mwa ana a anthu!  

Kodi ndinu wokhulupirika?

(Miyambo 11:13)  Kodi mumapanga miseche kapena mungasunge chinsinsi?

(Miyambo 14:5) Kodi mumanena choonadi nthawi ili yonse mumalankhula?  Kodi pamene mukulankhula, wina wake akhoza kukhulupirira zimene mukunena, kapena akufunika kukaika ndi kudabwa, mwina, mukunama?

(Miyambo 20:6) Pamene wina afuna kutenga ntchito, amachita chiyani?  Amabukitsa kukoma mtima kwake.  Amauza munthu wina za ubwino wake.  Mverani…ngati wina ayenera kukopetsa inu kuti mukhulupirire iye, musamukhulupirire iye!  Ngati mufuna anthu kukhulupirira inu, chitani zonse mokhulupirika.  Ngati munena kuti mufika mu nthawi yakuti yakuti, fikani mu nthawi yabwino.  Ngati mulonjeza kanthu, kwaniritsani lonjezo lanu.  Khalani wokhulupirika, m’menemo, simudzafunika kukopetsa anthu ena kuti ndinu munthu wabwino.  Adzadziwa kale!  Mfundo yanga ndi yoti ngati mumafunika kubukitsa kukhulupirika kwanu, sindinu wokhulupirika.  

1 Akorinto 4:3-5
“Koma kwa ine kuli kanthu kakang’ono ndithu kuti ndiweruzidwe ndi inu, kapena pa bwalo la munthu; koma sindiweruza ngakhale ndekha.  Pakuti sindidziwa kanthu kakundiparamulitsa; koma m’menemo sindiyesedwa wolungama; koma wondiweruza ine ndiye Ambuye.  Chifukwa chace musaweruze kanthu isanadze nthawi yace, kufikira adadze Ambuye, amenenso adzaonetsera zobisika za mdima, nadzasonyeza zitsimikizo za mtima; ndipo pamenepo yense adzakhala nawo uyamiko wace wa kwa Mulungu.”

Paulo analikulankhula za kukhulupirika.  Tsono, mu ndimezi, akunena kuti uyamiko wa anhtu uli chabe kwa iye.  Chifukwa chiyani?  Chifukwa palibe wina amene angadziwe ngati munalikukhala wokhulupirika kwa Mulungu.  Anthu sadzaweruza inu, tsono ngati amaganiza kuti ndinu Mkristu wabwino, icho ndi chabe pamaso pa Mulungu.  Mulungu adzasankha ngati mudzalandira mphotho, osati anthu.

Ndiponso, Paulo anati, “…sindiweruza ngakhale ndekha.”  Akunena kuti sangathe kudzitamandire yekha chifukwa sangadziwe ngati analikuchita chifuniro chonse cha Mulungu.  Mwina anasowa mbali.  Anasamalira kutchula kuti sangadziwa kanthu kali konse pa iye yekha.  Paulo sananena kuti sanadziwa kanthu kakundiparamulitsa monga Baibulo la Chichewa limanena.  Mu choonadi, Paulo ananena kuti sanadziwe ngati anachita chifuniro chonse cha Mulungu nthawi zonse m’moyo wake.  Anthu a ku Korinto anatero, kuti anali bwino bwino popanda zolakwa, koma Paulo anadziwa kuti panali zolakwa zina m’moyo wake.  

Paulo ananenanso kuti chifukwa sanadziwe kali konse pa iye yekha, sanayesedwa wolungama.  Anthu ena akafikira mpando woweruza wa Kristu, adzayesa kunena kuti, “Ambuye, sindinadziwe chifuniro chanu chinali chotere, mundipatsabe mphotho…”  Chowiringula chimenecho sichidzagwira ntchito!  

Ambuye Yesu Kristu adzaweruza ife, choncho maganizo ake ali ofunikira, osati maganizo anu kapena a anthu ena.  Ndiponso, kumbukirani, anthu sangazindikire zolinga zanu.  Mwina, mukuoneka monga Mkristu wabwino kunja kwanu, koma m’kati mwanu mwadzazidwa ndi mafupa a anthu akufa.  Koma, m’nthawi imene mudzaweruzidwa ndi Yesu, zobisika zonse, monga zolinga zanu, zidzaonetsedwa.  

Ifeyo, tingaphunzire phunziro lophindulitsa kwambiri kuchokera ku ndime iyi.  Ntchito zanu zidzayesedwa ndithu, KOMANSO zolinga zanu zidzayesedwa.  Ngati munachita chinthu chabwino chifukwa cha cholinga choipa, simudzalandira uyamiko wa kwa Mulungu!  Ena amalalikira chifukwa cha ndalama.  Kulalikira ndi ntchito yawo, choncho amalalikira, koma m’mtima mwawo, safuna kulalikira.  Amakwaniritsa ntchito yake basi, koma sakuchita chimenecho chifukwa cha Ambuye, koma chifukwa cha mimba yake. 

1 Akorinto 4:6
“Koma izi, abale,  ndadziphiphiritsira ndekha ndi Apolo, chifukwa cha inu, kuti mwa ife mukaphunzire kusapitirira zimene zilembedwa; kuti pasakhale m’modzi wodzitukumulira mnzace ndi kukana wina.”

Paulo akulankhula za 1 Akor 3:6, pamene anadzitcha okha alimi.  Paulo anagwilitsa ntchito zitsanzozo zoti Akorinto amenewo angaphunzire kanthu.  Yesu Kristu anachita ichi nthawi zambiri.  Anadzitcha yekha:

1) Mau (Yohane 1:1)

2) Kuunika kweni kweni (1:9)

3) Mwanawankhosa wa Mulungu (1:29)

4) Kachisi (2:21)

5) Njoka (3:14)

6) Mkwati (3:29) (Yohane Mbatizi anamutcha Yesu apa)

7) Madzi amoyo (4:10)

8) Mkate wamoyo (6:48)

9) Kuunika kwa dziko lapansi (8:12)

10) Khomo (Yohane 10:9)

11) Mbusa Wabwino (10:11)

12) Kuuka ndi moyo (11:25)

13) Njira, choonadi, ndi moyo (14:6)

14) Mpesa weni weni (15:1)

Chifukwa ndife anthu athupi, Mulungu amagwilitsa ntchito zinthu zathupi zoti angaphunzitse ife za zinthu zauzimu.

Pakati pa ndimeyi, kuchokera ku Chizungu, tingadziwe kuti Paulo analemba, “kuti mwa ife muphunrize kuti musaganize za anthu kopitirira kwa zimene zinalembedwa…”  Ngati mwadziwa zimene Baibulo limanena za anthu, kenaka, simudzafuna kutamadira munthu ali yense.  Mungawerenge Aroma 3 basi, ndiye mudziwe kuti anthu ali chabe kwambiri.  Ife tonse, tili ndi thupi la chimodzimodzi…Anthu onse akunga udzu.  Ndife ochimwa, olephera, ouma mtima, oukira Mulungu, ngati tichite kanthu kabwino, kameneko kanachitika chifukwa Mulungu anadzaza chotengera chathu ndi Mzimu Wake.

Tizindikire choonadi za anthu kuti tingadziwe kuti sitili abwino kuposa wina wake.  Anthu ena amaganiza kuti ngati Mulungu anagwilitsa ntchito iwo, ndi kuti ali bwino kuposa anthu ena m’thupi la Kristu.  Kapena, abusa ena amaganiza kuti chifukwa ndiwo abusa, ali ofunikira kuposa mamembala.  Si choncho.  Kodi mbusa akhala chiyani popanda nkhosa?  M’Chipangano Chatsopano, mamembala ayenera kusamalira mbusa mwathupi chifukwa mbusayo amasamalira mamembala mwauzimu.  Awiriwo amafunitsitsana wina ndi mnzake.  

1 Akorinto 4:7

“Pakuti akusiyanitsa iwe ndani?  Ndipo uli nacho chiyani chosati wachilandira?  Koma ngati wachilandira udzitamanda bwanji, monga ngati sunachilandira?”
Mafunso apafupi:

1) Kodi munthu amene amapangitsa inu kukhala wosiyana ndi wina wake ndi ndani?  Mulungu

2) Kodi muli ndi chiyani chimene sichinapatsidwe kwa inu?  Palibe.  Moyo wathupi wanu umachokera kwa makoro.  Moyo wauzimu wanu umachokera kwa Mulungu.  Uchimo wanu umachokera kwa Adamu.  Chibadwidwe chatsopano chanu chimachokera kwa Mzimu Woyera.  Ndalama zanu zimachokera kwa wina wake.

3) Kodi mukudzitukumula nokha bwanji ngati wina wake anakupatsani zabwino zanu?  Ife tonse tili ndi mphamvu zosiyana-siyana mwa Kristu.  Chiwalo chili chonse cha thupi lake ndi chofunikira chifukwa tiyenera kutumikirana wina ndi mnzake kuti thupi la Kristu likule bwino bwino.  (Aef 4:11-16)
Ngati Mulungu anandipatsa ine ntchito ya mbusa ndiponso chisomo chokwanira kugwira ntchito imeneyi, sitingathe kutamanda kapena kudzitukumula chifukwa Mulungu akugwira ntchito mwa ine.  Zabwino zanga zonse zimachitika chifukwa cha Ambuye, osati nzeru kapena mphamvu yanga.

1 Akorinto 4:8

“Mwadzala kale, mwalemerera kale, mwachita ufumu opanda ife; ndipo mwenzi muchitadi ufumu, kuti ifenso tikachite ufumu pamodzi ndi inu.”
Mu ndime iyi ndiponso ndime 10, Paulo akulankhula m’nyozo.  Akuyesa kuphunzitsa Akorintowo za chochitika choipa chawo pakugwilitsa ntchito ganyavu.  Anafuna kuchititsa manyazi kwa iwo kuti azindikire sanali choncho.  

Iwowo, anali ndi zathupi zambiri.  Anali ndi chuma cha dziko lapansi.  Anadzala nalemerera kale, inde, koma osati ndi zinthu zauzimu.  Anaganiza kuti anali mifumu chifukwa anali ndi madalitso athupi.  Paulo akutchula zimenezi kukumbitsa iwo onse kuti ufumu wa Yesu Kristu sunafike kale, tsono chifukwa chiyani mukupuma ndi kusangalatsa zonse zimene dziko lapansi lingapereke?

Paulo amafuna iwo kuchita ufumu, kapena kulamulira, chifukwa ngati adzalandira mwayi umenewo, Paulo adzaulandiranso! 

1 Akorinto 4:9

“Pakuti ndiyesa, kuti Mulungu anaoneketsa ife atumwi otsiriza, monga titi tife; pakuti takhala ife choonetsedwa ku dziko lapansi, ndi kwa angelo, ndi kwa anthu.”  

Apapa, Paulo akupereka maganizo ake.  Tisinthe pang’ono chifukwa Paulo sakukamba za atumwi otsiriza monga “mtundu wanji wa atumwi” koma akulankhula za nthawi.  Atumwi anaoneketsedwa potsiriza mu nthawi.  Poyamba, Mulungu anatuma aneneri, kenaka Mwana wake, ndiye potsiriza anatuma atumwi.  Mungaone dongosolo ili mu buku la Ahebri.  Ahebri 1:1-2 ndi Ahebri 2:3-4.  
Paulo akunena kuti Mulungu anaoneketsa atumwi kuti amwalire.  Apa, mipingo yambiri ili ndi vuto lalikuru.  Amaganiza kuti Mulungu safuna ali yense kumva zowawa.  Nanga ndimeyi?  Paulo anamvetsetsa kuti chinali chifuniro cha Mulungu kuti amwalire kwa Iye.  (Mach 20:23)  Ngati muphunzira miyoyo ya atumwi, mudzazindikira chifukwa chimene Paulo analemba mau awa.

Ndiponso Paulo anaganiza Mulungu anawapanga iwo kukhala choonetsedwa kwa ali yense m’dziko lapansi ndi m’mwamba.  Uthenga za atumwi ndi utumiki wawo unatumizidwa mofulumira kwambiri pamene anayamba kuzunzika.  Choncho, tingamvetsetse chifukwa chiyani Paulo analemba “dziko lapansi ndi anthu”.  Komanso, Paulo anatchula angelo monga ngati akuyang’ana atumwi.  

Tiwerenge 1 Petro 1:12.  Mungaone kuti angelo ali ndi chilakolako kudziwa kwambiri za Uthenga Wabwino ndiponso umakhudza anthu bwanji?  Kumbukirani kuti tinalengedwa pansi pa angelo, ndi kuti tilibe mwayi monga angelo.  Angaone Mulungu, angamve mau ake (voice yake), angazindikire zinthu zathupi ndiponso zauzimu zimene zikuchitika.  Koma, sangamvetsetse bwanji munthu angapirire zowawa zambiri chifukwa cha munthu wina amene sanamuone Iye kale.  Ndi chachilendo kwa iwo.  

Koma, mu ndime iyi, angelo amatchulidwa ndi anthu a dziko lapansi.  Mwina, pamene angelo afuna kuonetsetsa m’zinthu zauzimu zimene zimakhudza ife, amabwera kuno.  (Ahebri 13:2)  Ngati angelo akadabwera, simudzakhoza kudziwa ngati ndiwo angelo kapena anthu.  Angelo amaonekera monga amuna nthawi ili yonse amaonetsedwa pa dziko lapansi.  (Oweruza 13:3, 6, 20-21)

1 Akorinto 4:10
“Tiri opusa ife chifukwa cha Kristu, koma muli ocenjera inu mwa Kristu; tiri ife ofoka, koma inu amphamvu; inu ndinu olemekezeka, koma ife ndife onyozeka.”
Akristu amenewa anadzitukumula okha pakuganiza kuti anali bwino bwino kuposa m’mene analili mu choonadi.  Anaganiza kuti anali anzeru, amphamvu, ndi olemekezeka kwambiri.  Paulo anatsimikizira iwo kuti ngati atumiki eni eni a Kristu, chifukwa cha zinthu zimene anapangira Yesu Kristu, anaoneka ngati opusa m’maso a dziko lapansi.  Anali ofoka chifukwa cha kusala kudya, kusowa, mavuto osiyana-siyana amene anapezeka, matenda, zina zotero.  Anali onyozedwa ndi dziko lapansi.  Akristu amenewo anaganiza kuti ngati mutsatira Yesu, kenaka zonse zikhala bwino m’moyo wanu.  Anakhulupirira kuti mungakhale ndi korona popanda kunyamula mtanda.  

1 Akorinto 4:11
“Kufikira nthawi yomwe yino timva njala, timva ludzu, tiri amarisece, tikhomedwa, tiribe pokhazikika.”
Ena a inu, mukumva mavuto omwewo, kosati chifukwa cha Yesu Kristu.  Musaganize kuti ndinu auzimu chifukwa mukusowa kanthu.  Koma, ngati mukusowa kanthu chifukwa cha Kristu, panopa mwazolowera ndi mavuto a Paulo.  

1 Akorinto 4:12
“Ndipo tigwiritsa ntchito, ndi kuchita ndi manja athu a ife tokha; polalatidwa tidalitsa; pozunzidwa, tipirira.”

Paulo anali ndi ulamuliro woti atenge zinthu zathupi kuchokera kwa anthu amene anaphunzitsa, komano anasankha kugwira ntchito chifukwa cha umboni wake.  Sanafune wina wake kukhala wokhoza kunena kuti Paulo analalikira chifukwa cha ndalama (1 Akor 9:15-18)
1 Akorinto 4:13

“Ponamizidwa, tipempha; takhala monga zonyansa za dziko lapansi, litsiro la zinthu zonse, kufikira tsopano.”
Palibe wina amene afuna anthu ena kuganiza kuti ali zinyalala, koma ngati Akristu, osokera adzaganiza motero nthawi zina.  Mipingo yambiri imalalikira kuti “tisatsalane, ife tonse tigwirizane, tisaloze zala...”  Amalalikira choncho chifukwa amaopa anthu!  Safuna anthu kunyoza ndi kuzunza iwo.  Afuna dziko lapansi kuganiza kuti ali anzeru, amphamvu, ndi olemekezeka ndithu.  Tsono, m’malo mwa kusonyeza mavuto ndi machimo a dziko lapansi, amasunga pakamwa pawo potsekedwa.  

Funso langa ndi loti, Mwakhoza kukhala monga Paulo chifukwa cha Kristu?  Pamene anthu onse akutamandira inu, mungakhale Mkristu wabwino.  Nanga bwanji pamene ayamba kulalatira kapena kutunza inu pamaso pa anthu ambiri…mupirire zimenezo chifukwa cha Kristu?  Nanga bwanji ngati chakudya chanu chalephera, mupirire chifukwa cha Kristu?  Nanga bwanji palibe wina amene afuna kuyanjana kapena kuchezana nanu chifukwa ndinu Mkristu weni weni, mupirirebe?

1 Akorinto 4:14
“Sindilembera izi kukuchititsani manyazi, koma kuchenjeza inu monga ana anga okondedwa.”
Paulo analankhula monyoza pang’ono koma akuyesa kutsimikizira iwo kuti anasamalira za iwo basi.  Ambiri amaganiza kuti ngati mukulalikira molimba ndi kuti mlaliki amadana nanu, koma si choncho.  Nthawi zina tiyenera kugwilitsa ntchito mau olimba kuti mugwedezeke kapena mutsitsimuke.  Chimodzimodzi ndi ana anga.  Ndimafuna iwo kukula kuti angakhale anthu abwino ndi olungama.  Koma sangathe kukula choncho ngati sindimawachenjeza monga mwa malembo.  

Mungazindikire kuti chenjezo cha Paulo chili chofanana kwambiri ndi mau a Yesu mu Luka 6:24-26.  Mu nthawi yathu ya pansi pano, tisayese kukwiyitsa anthu, koma ngati tilondola mapazi a Yesu Kristu, zimenezo zidzachitika mwachibadwidwe.  

1 Akorinto 4:15

“Pakuti mungakhale muli nawo aphunzitsi zikwi khumi mwa Kristu, mulibe atate ambiri; pakuti mwa Kristu Yesu ine ndinabala inu mwa Uthenga Wabwino.”
Mungakhale ndi anthu ambiri amene angaphunzitse inu mutapulumutsidwa, koma simungakhale ndi atate ambiri mwauzimu.  Munthu amene analalikira inu Uthenga Wabwino ndiye atate wanu wauzimu.  Choncho, asamalire inu kwambiri kuposa anthu ena.  

Atate abwino adzauza ana awo zoonadi za zimene zidzachitika m’moyo wawo.  Choncho, ngati munalikutsogolera anthu ena kwa Kristu, ndinu atate auzimu awo.  Muli ndi udindo wakuchenjeza iwo monga mwa malembo.  Ndiponso, atate abwino amadzudzula ana awo akachimwa.  Chifukwa chake Paulo analembera Akorinto awa.

1 Akorinto 4:16
“Chifukwa cace ndikupemphani, khalani akutsanza ine.”
Atate amafunikanso kukhala chitsanzo chabwino kwa ana awo.  Kodi, mungauze ana anu (athupi kapena auzimu) kuti atsatira zonse zimene mumachita?  Kodi ndinu chitsanzo chabwino?  Kodi mukhoza kutamandira (to recommend) makhalidwe ndi mayendedwe anu kwa Akristu ena?   Paulo anatamandira njira zake kwa Akorintowo (vs.17).  

1 Akorinto 4:17
“Chifukwa cha ichi ndatuma kwa inu Timoteo, ndiye mwana wanga wokondedwa ndi wokhulupirika mwa Ambuye, amene adzakumbutsa inu njira zanga za mwa Kristu, monga ndiphunzitsa ponsepo m’Mipingo yonse.”
Timoteo anali ndi ntchito yofunikira chifukwa anayenera kukumbutsa anthu za ziphunzitso za Paulo.  Tingawerenge mu 1 Tim 4:1-6 kuti panali zinthu zina zimene zinali zofunikira kuti Timoteo afotokozere opulumutsidwa.  Chimodzimodzi mu 2 Tim 2:11-14.  

Palibe vuto ngati mukufuna kutsatira munthu NGATI akutsatira Yesu Kristu!  Nthawi zambiri, ndi chithandizo chachikuru kwa okhulupirira atsopano kuti ali ndi munthu amene angaone kuti aphunzire m’mene angayendere ndi Ambuye.  

Pamapeto, Paulo anatchula kuti anaphunzitsa chimodzimodzi m’mipingo yonse.  Pali ponse pamene anapita, anali ndi malangizo omwewo.  Ichi ndi chofunikira, chifukwa abale ena, makamaka Assemblies of God kapena Pentecostal amanena kuti Paulo anali ndi malamulo kapena malangizo apadera kwa Akorintowa, koma anaphunzitsa mosiyana m’mipingo yina.  Makamaka pa 1 Akor 14:34-35.  Iwowo, ali ndi akazi amene amalalikira m’mipingo yawo.  Koma, Baibulo amanena momveka kuti asalalikire!  Tsono, amanena kuti ku Korinto, asalalikire, koma kuli konse kupatula Korinto atha kulalikira!  

1 Akorinto 4:18-20
“Koma ena adzitukumula, monga ngati sindinalinkudza kwa inu.  Koma ndidzafika kwa inu msanga, akandilola Ambuye; ndipo ndidzazindikira si mau a iwo odzitukumula, koma mphamvuyi.  Pakuti ufumu wa Mulungu suli m’mau, koma mumphamvu.  Mufuna chiyani?”

Mu mpingo wa ku Korinto, mamembala ena anaganiza kuti chifukwa anali ndi zinthu za dziko lapansi, maphunziro abwino, Paulo ndi Apolo analalikira iwo, anali ndi ulemu wa anthu a dziko lapansi, choncho anali Akristu okhwima.  Komano, mu choonadi anali makanda mwa Kristu (1 Akor 3:1).  Amenewo, analankhula monyada, monga ngati Paulo sanakhoze kudzuzula iwo.  Tsono, apapa Paulo akuyesa kuopsyeza iwo pang’ono pakunena kuti, “Ndibwera akalola Ambuye, ndiye ndikabwera, ndifuna kudziwa chitsimikizo cha malankhulidwe anu.”  Mphamvu imene Paulo anatchula pamapeto ndi ulamuliro (authority).  M’mau ena, “Onetsani inu zipatso zakuyenera kutembenuka mtima.” (Mat 3:8)  Ambiri afuna kulankhula za m’mene amakhalira Akristu abwino, koma alibe chifukwa chakunena choncho…alibe zitsimikizo…alibe ulamuliro…alibe mphamvu…ali ndi mau achabe okha!!!

Munthu wina, atalowa m’ufumu wa Mulungu ayenera kuyenda koyenera ufumu wa Mulungu (1 Ates 2:12).  Ndi kuti, musalankhule basi, koma poyamba, muchite molungama, kenaka mudzakhala ndi mphamvu yokwanira yakunena kuti ndinu Mkristu weni weni.

1 Akorinto 4:21
“Kodi ndifike kwa inu ndi ndodo, kapena mwachikondi, ndi mzimu wakufatsa?”
Mu ndimeyi, Paulo anatchula mitundu iwiri ya kulalikira.  Mungakhale ndi kulalikira kofatsa kapena kolimba.  Mungamvetsetse bwino bwino “mwachikondi ndi mzimu wakufatsa.”  Palibe vuto ngati Mulungu afuna inu kulalikira choncho.  Nthawi zina ndi pofunikira kwambiri kulimbikitsa anthu a Mulungu pakukumbutsa iwo kuti Mulungu amasamalira ndi kukonda ndi kuyang’anira iwo.  Palibe vuto.  Koma, ngati mufuna kuphweteka chinthu cholimba, simungagwilitse ntchito chinthu chofewa chakumenyera.  Mufunika hamara (hammer)…Yesaya 11:4 “…chibonga…”
Mitundu iwiriyi imapezeka mu 1 Akor 14:3 ndi 2 Tim 4:2.  

1 Akorinto 5:1
“Kwamveka ndithu kuti kuli chigololo pakati pa inu, ndipo chigololo chotere chonga sichimveka mwa amitundu, kuti wina ali naye mkazi wa atate wace.”
Chigololo

Mbali yoyamba ya ndime iyi ndi yofunikira, ingapereke malangizo abwino kwa yense.  Paulo anati, “…kuli chigololo pakati pa inu…”  M’masiku anowa, tili ndi vuto lomwelo, Akristu amakhala ndi vuto ndi chigololo.  

Paulo anali omveka kwambiri pa mfundo iyi pamene abale akuchita dama kapena chigololo.  (vss.9-11)
Akorintowo anali ndi vuto ili nthawi yaitali ndithu, ngakhale mu 2 Akor 12:21, Paulo anatchula kuti anachitabe chigololo.  Choncho, tingaone kuti ngakhale Akristu angakhale ndi mavuto ndi chimo lino.

Mu Aefeso 5:3, Paulo amatiuza kuti chigololo chisatchulidwe kamodzi pakati pa Akristu.  Kodi, m’nthawi yathu ya lero, kodi timadziwa za Akristu ena amene amachitabe chigololo?  Kwambiri.  Chifukwa chiyani timakhala ndi vuto nthawi zambiri ndi chimo ili?

Mu Mateyu 5:27-28, Yesu Kristu akulankhula za chigololo.  Amatifotokozera kuti chigololo chimayamba mu mtima pakuganiza kapena poyerekeza za azimayi!  Mwina, simunakhudze mkazi wina kufikira lero, koma ngati munalikulingalira za iye, chigololocho chachitidwa chake m’mtima wanu.  

Yobu ananena chofanana ndi Yesu.  Mu Yobu 31:1, Yobu anapanga chipangano ndi maso ake.  Kenaka anati, “Potero ndiganiziranji za namwali?” (Osati “ndipenyerenji” monga Baibulo la Chichewa).  Mungazindikire kuti pali gwirizano pakati pa maso ndimaganizo.  Ngati muyang’ana mkazi, ndiye mungaganizenso za iye.  Choncho, tetezani maso anu!

Paulo anatipatsa malangizo abwino mu 1 Ates 4:3-5.  Phunzirani kudzilamulira kapena kudziletsa nokha.  Ife tonse, tili ndi zilakolako zoipa m’thupi lathu.  Choonadi chimenecho chingapezeke mu Agalatiya 5:19 kuti chigololo kapena dama ndi imodzi ya ntchito za thupi.  Koma, mudzipachika nokha tsiku ndi tsiku.  Pamene mkazi wokongola akudutsa, phunzirani m’mene mungatembunizire mutu wanu.  M’menemo, mudzalamulira chotengera chanu m’malo mwa kukhala wolamuliridwa ndi thupi lanu!

Tinene kuti mudziletsa nokha, muteteze maso anu, komabe akazi ena abwerabe kwa inu.  Muchite chiyani?  1 Akor 6:18, Paulo anati “Thawani dama.”  Langizo labwino kwambiri.  Langizo lapafupi komanso lofunikira.  Yosefe m’Chipangano Chakale ndi chitsanzo chabwino cha icho.  Pamene mkazi wa Potifara anayesa kukakamiza iye, anathawa ndithu.  Amuna ena amanena kuti, “Sindinakhoze kudzithandiza ndekha.  Wokongola analipo, anandifunsa ine ngati tifuna kutenga nthawi naye, kenaka chigololo chinachitika…mwa ngozi.”  Palibe zigololo zimene zimachitika mwa ngozi!!!

Mu Ahebri 13:4, mungazindikire m’mene Mulungu amamvera za chigololo.  Mulungu adzaweruza adama ndi achigololo onse.  Mu Chipangano Chakale, ngati awiri anagwiridwa pamene akuchita chigololo, anaphedwa (Lev 20:10).  Nanga bwanji ngati tichita chimodzimodzi lero?  Pafupi ndi onse aphedwe!

Ndiponso mu buku la Numeri 25, ana a Israyeli anayamba kuchita chigololo ndi ana akazi a Moabu.  Mulungu anaweruza iwo pakupha anthu 24,000 (vs.9).  23,000 anaphedwa m’tsiku limodzi (1 Akor 10:8)!  

Mu buku la Yuda 7, Yuda anatiuza kuti anthu a ku Sodoma ndi Gomora anadzipereka okha kudama.  Chimenecho ndi chifukwa chake Mulungu anaononga midziyo m’nthawi imodzi.  

Ena a inu, mukuganiza kuti Mulungu adzalekelera inu ngati muchita monga amenewo?  Mungayese kupanga zowiringula zambiri, koma sizidzagwira ntchito.  Ena amanena kuti, “Ndine mwamuna, ndili ndi zilakolako, ndiyenera kudzikhutitsa ndekha.  Amuna onse amachita motero.”  Mu Miyambo 6:30-35, Solomo anatiuza ife kuti mbala imene ili ndi njala, ngati iba kanthu, tingamvetsetse vuto lake.  Koma, munthu amene achita chigololo, akusirira basi, alibe chowiringula.  

Pomaliza, ndifuna kunena kuti ngati mufuna kupewa chigololo, pezani mkazi wabwino, kenaka samalirani iye, gwirani ntchito kwambiri kukhala ndi banja labwino.  (1 Akor 7:1-5)

1 Akorinto 5:1
“Kwamveka ndithu kuti kuli chigololo pakati pa inu, ndipo chigololo chotere conga sichimveka mwa amitundu, kuti wina ali naye mkazi wa atate wace.”
Pamene Baibulo limati chigololo chotero sichimveka mwa amitundu, limatanthauza kuti amitunduwo samalankhula za chigololocho pabwalo (publickly).  Ngakhale amachita, amadziwa kuti ndi chinthu chamanyazi.  Mungawerenge mu buku la Levitiko 18:8 za ntchito za amitundu.  Mungaone mu Levitiko 18:27 kuti okhala akale ku dziko lija anachita zonse za ntchito zonyansazo.  

1 Akorinto 5:2
“Ndipo mukhala odzitukumula, kosati makamaka mwachita chisoni, kuti achotsedwa pakati pa inu iye amene, anachita ntchito iyi.”
Ilili ndi vuto lalikuru ngakhale m’mipingo ya lero.  Pamene wina akuipa, mamembala a mpingo umenewo amaopa kulanga iye monga mwa malembo.  Ifeyo, tikumbukire kuti Mulungu samalekerera machimo.  Ndiye woyera.  Ifeyo, monga ngati anthu, timaganiza kuti machimo ochepa sadzapweteka ife, koma Mulungu amazindikira kuti chosalungama chili chonse chiri chimo.  Ndadziwa kuti pali chimo losati ku imfa.  Koma, musanyengedwe pakuganiza kuti chimolo silidzakhudza inu m’njira yina yake.  

Ambiri samamva chisoni pamene akuchimwa.  Pachiyambi, anamva chisoni, koma nthawi yina itapita, chisonicho chinachepetsedwa.  Amakhala ozolowera ndi machimo.  Ndi nthawi amakhala omasuka ndi machimo.  Amaganiza ndi chinthu chachilengedwe kuchita.  

Kodi Mulungu amamva bwanji za machimo a anthu ake?  Mu Oweruza 10:16, Israyeli analikulambira mafano ndi milungu yachilengo.  Mulungu anakwiyira iwo kwambiri.  Koma, Baibulo limatifotokozera kuti moyo wa Mulungu unamva chisoni chifukwa cha mavuto a Israyeli.  Ndiponso mu Ezekieli 6:9, Mulungu anasweka chifukwa cha mtima wawo wa Israyeli, anthu ake.  Kodi mumakhala ndi mtima wosweka pamene mumachimwa?  Kodi mumalira ndi kufunsa Mulungu kukhululukira inu pamene mwachimwira Mulungu wanu?  

Baibulo limati mu 2 Akorinto 7:10, tili ndi mitundu iwiri ya chisoni.  Pali chisoni cha kwa Mulungu ndiponso chisoni cha dziko lapansi.  Mu chisoni cha kwa Mulungu, ngati mudzachimwira Mulungu, mudzamva chisoni chifukwa mwalephera Iye kapena mwamvetsa Mulungu chisoni.  Mudzamva chisoni chifukwa mudzazindikira kuti ndinu woipa ndipo simukhoza kukondweretsa Mulungu.  Koma, ngati wina adzachimwira Mulungu, kenako adzamva chisoni chifukwa wagwiridwa m’machimo ake ndiponso ali ndi manyazi, iyeyo akumva chisoni cha dziko lapansi.  Chisoni chimenecho sichidzabweretsa kutembenuka mtima kweni kweni.  Mwina adzanena “pepani”, koma chisoni akunena kuti, “Ndikupepesa chifukwa ndagwiridwa”, osati chifukwa anakhumudwitsa Mulungu!  Zitsanzo zabwino za izi ndi Petro ndi Yuda Isikariote.  Petro anakana Yesu Kristu, koma anatembunika mtima ndithu.  Yuda anakananso Yesu Kristu, koma iye sanapepesa kwa Yesu.  M’malo mwake, anapita kwa ansembe (malo oipa), anabweza ndalama yake, kenaka anadzipha yekha!  

1 Akorinto 5:3
“Pakuti inedi, thupi langa kulibe, koma mzimu wanga ulipo, ndaweruza kale, monga  ngati ndiripo.”
Paulo akunena kuti sindikufunika kukhala komweko kuweruza chochitika chimenecho.  Sindikufunika kumva mbali ya wolakwayo.  Ndadziwa kale zimene zikufunika kuchitidwa.  Posasamala chowiringula chanu ndi chiti, chigololo ndi choipa.  Palibe chifukwa kumva mlandu wa wolakwa!

1 Akorinto 5:4-5
“M’dzina la Ambuye wathu Yesu, posonkhana pamodzi inu ndi mzimu wnaga, ndi mphamvu ya Ambuye wathu Yesu, kumpereka iye wochita chotere kwa Satana, kuti lionongeke thupi, kuti mzimu upulumutsidwe m’tsiku la Ambuye Yesu.”
Paulo sakuyamikira ufiti m’ndime 4.  Sakulankhula za kupita ku mfiti kuti aike temberero pa wachigololoyo.  Paulo akulankhula za kupemphera kuti Mulungu alole Satana kuvutitsa wochimwayo.  Mwina chimenechi chikumveka chachilendo kwa inu, koma Mulungu atha kugwilitsa ntchito Satana kuti alange anthu ena.  Apapa, mungaone kuti Mulungu akadalola Satana kupha wachigololoyo.  Mu 1 Timoteo 1:19-20, Paulo anafunsa Mulungu kugwilitsa ntchito Satana kuti opatukawo aphunzire kusalankhula zamwano!  Tsono apo, ndi chilango chokha, osati kufikira imfa.  

Mungaganize kuti ichi ndi cholakwa kapena choipa, koma si choncho.  Mulungu amalanga ana ake kuti aphunzire kusachimwa!  Nthawi zina, ngati winayo safuna kuphunzira phunziro lake, ndiye angaphedwe.  Koma ngati adzaphedwa, chimenecho chidzakhala chifundo cha Mulungu.  Ngati Mulungu adzalola wina kuononga moyo wake ndi machimo ndipo kufikira mpango woweruza wa Kristu wopanda mphotho zina, chimenecho chikadakhala chouma mtima.  Koma ngati Mulungu angaone kuti wina safuna kutembunika mtima, ndiye adzaononga moyo wake ndi machitidwe ake, Mulungu adzatenga iye kumwamba mofulumira.  

Mwachitsanzo, mu Mlaliki 10:8, Baibulo limati, “Wokumba mbuna adzagwamo; ndipo woboola mpanda njoka idzamluma.”  Mulungu amaika mpanda wa chitetezo chake wakuzungulira ife tonse.  Ngati tidzachoka mu mpandawo, njoka (Satana-njoka yokalambayo) idzatiluma!

Ngati Mulungu adzalola Satana kuononga wina, Mulungu akuyesa Mkristu woipayo.  Chifukwa ngati Mkristuyo adzapitiliza m’machitidwe oipa ake, pamapeto, adzakhala wopanda mphotho ku mpando woweruza wa Kristu.  Ndiponso, ngati adzapitiliza m’machimo, ndi kuti akaweruzidwa, Mulungu adzadzuzula iye kwambiri!!!  M’menemo mzimu wake udzachitidwa manyazi akuru.  Chifukwa chake ndime 5 imati, “mzimu upulumutsidwe m’tsiku la Ambuye Yesu.”  Sudzapulumutsidwa kuchokera ku Gehena, koma udzapulumutsidwa kuchokera ku dzudzula.  

Mungaone mu ndime zina zoti mzimu wa munthu ungavutitsidwe pakudzudzulidwa.  Mu Miyambo 18:14, Baibulo limakamba za mzimu wosweka (kapena wovulazidwa kapena wopwetekedwa kapena wolasidwa).  Chimodzimodzi mu Yesaya 65:14, Yobu 6:4, 7:11, 21:4.  Mzimu wanu ungavutitsidwe kwambiri.  Koma ndani adzapweteka inu?  Baibulo limati Mulungu angalondole (kapena kuzunza inu) mu Yobu 19:22!  Choncho, ku mpando woweruza wa Kristu, Mulungu adzavulaza mzimu wa anthu ambiri.  Ngati Mulungu adzapha Akristu ena nthawi yawo isanafike, adzapulumutsidwa kuchokera ku dzudzulo la Mulungu ndiponso mzimu wosweka.

1 Akorinto 5:6

“Kudzitamanda kwanu sikuli bwino.  Kodi simudziwa kuti chotupitsa pang’ono chitupitsa mtanda wonse?”

Mpingo uwu anali ndi chigololo m’kati mwake, koma m’nthawi yomweyo unadzitamandira wokha.   Vuto limeneli limakhudza mpingo ndiponso anthu.  Tilibe chifukwa chakudzitamandira tokha chifukwa mulibe chabwino mwa ife.  Tingaone mu Agalatiya 6:14 kuti Paulo sanadzitamandira koma mu mtanda wa Ambuye Yesu Kristu.  Chifukwa chiyani?  Chifukwa mwa Yesu muli ulemerero ndi chabwino chili chonse, osati mwa ife.  

Ndiponso, Paulo anatipatsa malangizo abwino kwambiri pamapeto pa ndimeyi.  Analemba kuti “chotupitsa pang’ono chitupitsa mtanda wonse.”  Akulemba choncho chifukwa mpingo umenewo anali ndi membala m’modzi amene anafuna kuchimwa popanda kulapa.  Mwina, anaganiza kuti munthu m’modzi sadzakhudza gulu lonse kwambiri.  Koma, Paulo akukhumbutsa iwo onse kuti chinthu chaching’onong’ono chingakhudze guru ndithu.  

*Chitsanzo chabwino cha ichi chimapezeka m’buku la Yoswa.  Mu Yoswa 7, tili ndi nkhani ya Akani pamene anatenga zinthu za Babulo.  Chifukwa munthu m’modzi anatenga zinthu zotembereredwa, asilikali onse anakhudzidwa.  Anthu 36 anapedwa chifukwa cha chimo lake.  Mulungu anamuuza Yoswa kuti vuto la Israyeli ndi m’modzi, tsono anafunika kumchotsa iye, kenaka, zonse zinali bwino.  Chimodzimodzi mu mpingo.  Ngati wina woukira wabwera ku mpingo, akubweretsa mzimu wotani?  Mzimu woukira!  Chifukwa cha mzimu woipa wake, angakhudze ndi kukumudwitsa zonse tikuchitapo.  Ndi povuta kuzindikira ntchito ya Mzimu Woyera pamene mamembala ena akubweretsa mizimu yoipa m’mpingo.  

M’moyo wanu, mugwilitse ntchito langizo lomwelo.  Ambiri amaganiza kuti ngati abwerere m’mbuyo pang’ono, palibe vuto lalikuru.  Ngati adzachimwa pang’ono, palibe vuto lalikuru.  Ngati achita chigololo kamodzi, palibe vuto lalikuru.  Ngati adzaiwala kuwerenga Baibulo tsiku limodzi lokha, palibe vuto lalikuru.  Ngati adzasowa mapemphero kamodzi, palibe vuto lalikuru  Kumbukirani, chotupitsa chaching’ono chitupitsa mtanda wonse!!!  (Zek 4:10) “Pakuti wapeputsa tsiku la tinthu tating’ono ndi ndani?”
1 Akorinto 5:7

“Tsukani chotupitsa chakale, kuti mukakhale mtanda watsopano, monga muli osatupa.  Pakutinso Paskha wathu waphedwa, ndiye Kristu.”
Titsuke kapena tichotse chotupitsa chakale, kapena tinganene, tichotsa munthu amene akuchita zinthu zakale za thupi.  Mukumbukire kuti pamene munapulumutsidwa, zonse zakale zinapita (2 Akor 5:17), tsono machimo akalewo ali chotupitsa chakale.  Ngati muli ndi munthu amene akutupitsa mpingo ndi machimo ndipo safuna kulapa, njira yokhayo yakuchotsa chotupitsa chimenecho ndi kuchotsa munthu ameneyo.  

Pamapeto, Paulo akuti Kristu ali Paskha wathu.  Mudziwe kuchokera ku Chipangano Chakale kuti mwanawankhosa wa paskha ayenera kukhala popanda banga kapena chilema.  Ndi kuti ndiye Woyera.  Popeza Kristu ali Woyera, ifenso tikhale oyera.  Petro ananena chimodzimodzi mu 1 Petro 1:16.
Pakati pa ndimeyi, Paulo anagwilitsa ntchito chiphunzitso chofunikira kwambiri mu Baibulo.  Paulo anakamba za chochitika chamuyaya cha Mkristu (kapena maziko ake) ndiponso chochitika chongoyembekezerera (kapena m’mene akuchitira pa nthawi yino).  Paulo akufotokoza apapa kuti Akristu akhale opanda chotupitsa chifukwa ali osatupa.  Ngati muli osatupa, Paulo anganene bwanji muchotse chotupitsa china?  Ngati muli osatupa, ndi kuti mulibe chotupitsa!  Kuti mumvetsetse bwino bwino, muyenera kuzindikira kuti Mkristu ali yense ali ndi zochitika ziwiri m’moyo wake.  Chimodzi ndi chamuyaya, china ndi chongoyembekezerera (permanent and temporary).  

Mwachitsanzo, ine ndine mwamuna.  Ndidzkhala mwamuna nthawi zonse.  Chochitika chamuyaya changa ndi choti ndine mwamuna.  Tsopano, ngati ndidzadya kwambiri popanda kupanga mafizo, ndidzakhalabe mwamuno, koma ndidzakhala mwamuna wonenepa!  Kukhala wonenepa chidzakhala chochitika chongoyembekezerera changa.

Mofanana ndi Akristu, ngati ndinu wopulumutsidwa, ndinu Mkristu, m’modzi wa ana a Mulungu.  Mudzakhala nthawi zonse mwana wake.  Simungasinthe chochitika chimenecho.  Koma, ngati mudzakhutitsa zilakolako za thupi lanu, mudzkhala mwana woipa wa Mulungu.  Kukhala woipa chidzakhala chochitika chongoyembekezerera chanu.  

Tsono, mu ndime iyi, Paulo akufotokoza kuti Akristu ali osatupa.  Kukhala osatupa ndi chochitika chamuyaya.  Amenewo adzakhala osatupa nthawi zonse.  Koma, mu nthawi yomweyo, chifukwa cha ntchito za thupi, Akristu angakhale ndi chotupitsa.  Mungazindikire chosiyana chifukwa chimodzi chimakhudza moyo (osatupa), china chimakhudza thupi (chotupitsa). 

Chimodzimodzi mu Aroma 6:6, Baibulo limati umunthu wathu wakale unapachikidwa pamodzi ndi Yesu Kristu.  Koma mu 1 Akor 15:31, Paulo anati, “Ndifa tsiku ndi tsiku…”  Anganene bwanji “ndifa tsiku ndi tsiku” ngati anafa kale mwa Yesu (monga mwa Aroma 6:3)?  Chifukwa chochitika chamuyaya chake chinali choti anali wopachikidwa ndi Yesu.  Umunthu wakale wake unali wakufa.  Koma, mu thupi lake, chochitika chongoyembekezerera chake chinasintha tsiku ndi tsiku.  Anayenera kudzipachika yekha tsiku lili lonse chifukwa cha ntchito za thupi lake.  

Kawirinso, mu Aefeso 1:6 (mu chizungu, Baibulo la Chichewa laononga ndimeyi), “tili wobvomerezedwa mwa Wokondedwa.”  Kenaka, mu 2 Akorinto 5:9, Baibulo limati, “Chifukwa chake, timagwira ntchito, kuti, kapena kulipo kapena kujomba, tibvomerezedwe ndi Iye.”  M’malo amodzi, tinabvomerezedwa kale mwa Yesu, koma m’malo ena, Paulo akufotokoza kuti tigwire ntchito kuti tibvomerezedwe.  Chochitika chamuyaya ndi choti muli obvomerezedwa mwa Yesu.  Chochitika chongoyembekezerera chingasinthe ngati mugwira kapena simugwira ntchito ya Ambuye mokhulupirika.  

1 Akorinto 5:8
“Chifukwa chace tichita phwando, si ndi chotupitsa chakale, kapena ndi chotupitsa cha dumbo, ndi kuipa mtima, koma ndi mkate wosatupa wa kuona mtima, ndi choonadi.”
Phwando limeneli ndi Mgonero wa Ambuye.  Pamene timatenga Mgonerowo, tiyenera kubvomera machimo athu tisanadye chifukwa pakubvomera machimo, tingachotse chotupitsa cha dumbo ndi kuipa mtima.  Komanso, Paulo akufotokoza kuti ngati wina safuna kubvomera machimo ake kapena kulapa, ndi kuti sangatenge mbali ya Mgonero wa Ambuye.

Mungazindikire kuti phwandoli lili monga phwando la Paskha m’Chipangano Chakale.  Tsopano, anthu ena amafunsa, “Titenge Mgonero wa Ambuye kangati chaka chili chonse?”  Mu Chipangano Chatsopano, Paulo sanatiuze ife kangati titenge.  Koma, ngati tigwilitsa ntchito chitsanzo cha Paskha, ndi kuti tingatenge Mgonero wa Ambuye kamodzi chaka chili chonse.  (Lev 23:5)  Koma, mu Chipangano Chatsopano, tilibe lamulo monga Chakale.  Mu 1 Akor 11:26, Paulo amatifotokozera kuti tikadya, nthawi ili yonse tilalikire imfa ndi kubwera kwa Ambuye.  

Pamapeto, Paulo amati, “…koma ndi mkate wosatupa wa kuona mtima, ndi choonadi.”  Tsono, pamene tikudya Mgonero wa Ambuye, ndi chofunikira choti tikhale ndi chiyero ndi ubale wabwino m’mpingo.  Koma, chifukwa chiyani?  Mu 1 Akor 10:16-17, Paulo anatiuza kuti mkate wa Mgonero wa Ambuye umaimirira thupi la Kristu.  Choncho, mu thupi lake, mulibe cholakwa chili chonse.  Chimodzimodzi mwa ife, tisakhale ndi machimo, banga, kapena chilema.  

1 Akorinto 5:9-10

“Ndinalembera inu m’kalata uja, kuti musayanjane ndi achigololo; si konse konse ndi achigololo a dziko lino lapansi, kapena ndi osirira, ndi okwatula, kapena ndi opembedza mafano; pakuti nkutero mukaturuke m’dziko lapansi.”
Ngati muyanjana ndi achigololo, posachedwa, mudzatengera iwo.  (Miyambo 13:20) 

Tsopano, ngati muyesa kupewa anthu oipa a dziko lapansi, mudzafunika kuturuka m’dziko lapansi chifukwa ali kuli konse!  Kumbukirani, Yesu anadya ndi amisonkho ndi ochimwa chifukwa anafuna kukhala ndi mwayi wakutumikira iwo.  Ifenso, tiyese kuitana ochimwa kuti alape, osati kukhala bwenzi labwino kwambiri nawo.  

1 Akorinto 5:11
“Koma tsopano ndalembera inu kuti musayanjane naye, ngati wina wochedwa mbale ali wachigololo, kapena wosirira, kapena wopembedza mafano, kapena wolalatira, kapena woledzera, kapena wolanda, kungakhale kukadya naye wotere, iai.”
Koma, pamene tikulankhula za Akristu, imeneyo ndi nkhani yosiyana.  Ngati wina ali ndi chibvomerezi cha chipulumutso, koma m’nthawi yomweyo akuchita zoipazi, tiyenera kupewa iye kuti achite manyazi.  2 Atesalonika 3:14,15 Paulo anawafotokezera iwo kuti ngati wina samvera mau, tisayanjane naye.  Ichichi chimadziwika ngati “chilango cha mpingo”.  Chimodzi, simufuna kuononga umboni wa mpingowo.  China ndi choti simufuna kupanga mbale uja kukhala womasuka m’machimo ake.  Ngati onse ayamba kupewa iye, ndiponso sadzakhala wolandiridwa m’mpingo, adzazindikira kuti akuipa ndithu.  

1 Akorinto 5:12
“Pakuti nditani nawo akunja kukaweruza iwo?  Kodi amene ali m’katimo simuwaweruza ndi inu?”
Ngati anthu a mpingo afuna kuweruza kapena kudzuzula anthu akunja, angalange mamembala awo.  Pakuchita choncho, mungaonetsa onse kuti simumalekerera zoipazo.  Ngati tiuza mamembala athu kuti sangabwere ku mpingo wathu chifukwa amatsuta kapena amaledzera, anthu akunja akadzafunso iwo, “Chifukwa chiyani simukupitabe ku mpingo wanu?”  Adzawafotokozera iwo kuti analangidwa chifukwa cha choipa china, kenaka osapulumutsidwayo adzamvetsetsa kuti akuchimwanso ngati akuchita chimodzimodzi.

1 Akorinto 5:13
“Koma akunja awaweruza Mulungu.  Chotsani woipayo pakati pa inu nokha.”
Mzimu Woyera adzagwira ntchito m’mtima wa osapulumutsidwa ngati tichita moyenera m’mpingo.  Sitingalange anthu amene samabwera ku mpingo, koma Mzimu wa Mulungu adzatsutsa iwo (Yohane 16:8).  Ngati tichita moyenera, adzakhoza kugwilitsa ntchito umboni wathu.  

Pamapeto, Paulo akunena kuti achotse munthu wochokera ku ndime 1, wachigololoyo.  

1 Akorinto 6:1
“Kodi akhoza wina wa inu, pamene ali nawo mlandu pa mnzace, kupita kukaweruzidwa kwa osalungama, osati kwa oyera mtima?”
Mu mutu 6 ndime 1 mpaka 11, Paulo akukamba za chiweruzo chimene chichitike m’kati mwa mpingo.  Akristu ena amene anali mu mpingo umenewo anapita ku khoti pamaso pa osakhulupirira kuti mlandu wawo uzengedwe.  Koma apapa, Paulo  akudzuzula Akristuwo chifukwa akadazenge mlandu wawo m’kati mwa mpingo.  

1 Akorinto 6:2
“Kapena kodi simudziwa kuti oyera mtima adzweruza dziko lapansi?  Ndipo ngati dziko lapansi liweruzidwa ndi inu, muli osayenera kodi kuweruza timilandu tochepachepa?”
Paulo ananena apa kuti opulumutsidwa adzaweruza dziko lapansi.  Ichichi chidzachitika liti?  Mu nthawi imene Mulungu adzaweruza osokera onse pa mpando wachifumu waukuru woyera, adzagwilitsa ntchito ife monga ngati muyeso.  (1 Petro 4:6)  Mungaone kuti Mulungu adzanena kwa osokerawo kuti, “Anthu awawa amene anali m’thupi koma anali ndi moyo mumzimu, iwowo anapeza njira yabwino yakukhala ndi moyo wosatha.  Inunso, munali ndi mwayi womwewo, koma munakaniza.”  M’menemo, tidzaweruza anthu osokera.  Tidzakhoza kunena kuti, “Ndinapulumutsidwa ineyo, ndiponso ndinali ndi mavuto a chimodzimodzi ngati iwe, koma, ndinapeza chipulumutso.  Pepani, koma iwe, ulibe chowiringula.”

Ngati muli ndi ulamuliro wochokera kwa Mulungu kuti mukaweruza anthu ena, chobvuta ndi chiyani kuti simungaweruze pakati pa abale pamene tinthu tationg’ono tikuchitika?

1 Akorinto 6:3
“Kodi simudziwa kuti tidzaweruza angelo?  koposa kotani nanga zinthu za moyo uno?”
Mofanana ndi osokera, ifeyo tidzakhoza kunena kwa angelo kuti ngakhale tinali m’thupi, tinapezabe njira ya choonadi ndiponso tinakhulupirira Mulungu wosaoneka.  Koma angelo onse anaona Mulungu kale.  Choncho, angelo amene anagwa kuchokera kumwamba alibe chowiringula m’tsiku la chiweruzo chawo.  Anaona Mulungu, anamva mau ake akuturuka m’mkamwa mwake, anadziwa kwambiri za Mulungu kuposa ife, komabe tinamvera ndipo tinatsatira Mulungu kuposa iwo.  

1 Akorinto 6:4-5
“Chifukwa chace, ngati muli nayo mirandu ya zinthu za moyo uno, muweruzitsa iwo amene ayesedwa achabe mu Mpingo.  Ndinena ichi kukuchititsani inu manyazi.  Kodi nkutero kuti mwa inu palibe m’modzi wanzeru, amene adzakhoza kuweruza pakati pa abale?”
Poyamba, ndiyenera kukonza vuto la Baibulo la Chichewa.  Mu Baibulo limenelo, funso lilimo, koma mulibe funso mu ndime iyi.  Paulo akulamulira iwo kuti aweruzitse anthu ena mu mpingo.  

Koma, chinthu chofunikira mu ndime iyi chimene Akristu onse azindikire ndi choti Akristu ali m’mpingo ayenera kusamalira mavuto awo pa iwo okha.  Ndi kuti, Paulo sanalamulire iwo kutenga milandu yawo ku Yerusalemu kumene atumwi anali kumeneko.  Panalibe “headquarters” kepana “mother church” (linga kapena likulu).  Mpingo uli wonse umene Paulo anakhazikitsa, anaphunzira iwo kudzilamulira okha.  Mipingo yabwino yonse ili mu Chipangano Chatsopano inali yoima pa yokha kapena yodzidalira yokha.  Inayankha kwa Mulungu yekha, palibe wina ali yense.  

Ganizo lakukhala ndi “headquarters” linayambitsidwa ndi Akatolika chamma 400 AD.  Ananena kuti onse ayenera kugwadira kwa papa ku Roma.  Chifukwa panali umbuli za zoonadi za Baibulo, ambiri-mbiri anatsatira.  Koma, ngati muli ndi Baibulo, simungapeze chochitika chimenecho m’Baibulo lanu.  

Ndiponso mu ndime 4, Paulo analamulira kuti achabe aweruzitsidwe m’mpingo.  Achabe awa ndi anthu amene alibe ntchito yeni yeni mu mpingo.  Monga mbusa asaweruze, kapena atumiki (deacons), kapena alaliki, kapena aphunzitsi.  Koma mutenge anthu waamba amene ali ndi nzeru yokwanira yakusiyanitsa pakati pa chabwino ndi choipa, choonadi ndi chiyengo.  Mungaone mu ndime 5 kuti Paulo anafuna achabe komanso achabe amene anali anzeru.  

Chifukwa chiyani anzeru achabe aweruze milandu mu mpingo?  Chifukwa angaweruze popanda tsanku kapena nkhanza.  Sadzasamala ngati wina adzakwiya chifukwa sadzakhuzidwa ngati adzachoka m’mpingo.  Koma, mbusa, mwina, mbusa adzaopa kuweruza moyenera chifukwa mwina adzazindikira kuti membala wabwino kwambiri adzachoka ngati mlandu wake sudzazengedwa monga m’mene akufunira.  Chimodzimodzi ndi atsogoleri onse.  Ndiponso, m’menemu, palibe m’modzi amene anganene kuti atsogoleri ena kuyesa kuzunza iwo.  

1 Akorinto 6:6
“Koma mbale anena mlandu ndi mbale, ndikotu kwa osakhulupirira.”

Akristuwo anali ndi umboni woipa chifukwa anabweretsa milandu yawo kwa osakhulupirira.  M’menemo, osakhulupirirawo anaganiza kuti, “Mu mpingo, alibe umodzi, alibe chilungamo, alibe chiweruzo, alibe anzeru amene angasamalire zimenezi.”  

1 Akorinto 6:7
“Koma pamenepo pali chosowa konse konse mwa inu, kuti muli nayo mirandu wina ndi mnzace.  Chifukwa ninji simusankhula kulola kuipsidwa? simusankhula chifukwa ninji kulola kunyengedwa?”

Inde, zoona, munali “cholakwa” (osati chosowa) mwa iwo chifukwa anali ndi milandu wina ndi mnzake, koma zimenezo sizimapezeka m’Baibulo la Chizungu.  Baibulo leni leni limanena kuti, “munali cholakwa mwa iwo chifukwa wina ndi mnzake anapita pamodzi ku chilamulo kapena khoti.”  

Anthu ambiri samaganiza za umboni wa mpingo, amaganiza za iwo okha basi.  Sakadalola wina wake kuipsa kapena kunyenga iwo chifukwa amaganiza kuti umboni wake uli wofunikira kwambiri kuposa umboni wa mpingo.  Paulo sakunena kuti muyenera kulola anthu onse kunyenga inu ndipo kutenga ndalama zanu zonse.  Koma, akunena kuti m’malo mwa kupita ku khoti pamaso pa osakhulupirira mukadakhala wabwino woposa wakulola wina wake kunyenga inu.  M’menemo, osakhulupirira sanganene kuti mpingo ndi malo a chisokonezo.  

1 Akorinto 6:8
“Koma muipsa, nimunyenga, ndipo mutero nawo abale anu.”
Tsopano, Paulo anasintha mfundo yake pang’ono.  Kusanafike kuno, analikulankhula za wina wake amene akuyesa kunyenga inu.  Koma tsopano akulankhula kwa anthu amene akuyesa kunyenga anthu ena.  Mwatsoka, mu mpingo, timakhala ndi anthu ena amene amafuna mwayi wakulonda ndalama zina.  Choncho, adzanenezera inu ngati aganiza angalandire kanthu kuchokera kwa inu.  Ambiri amaona mpingo ngati malonda m’malo mwa malo auzimu.

1 Akorinto 6:9-10
“Kapena simudziwa kuti osalungama sadzalandira ufumu wa Mulungu?  Musasoceretsedwe; adama, kapena opembedza mafano, kapena achigololo, kapena olobodoka ndi zoipa, kapena akudziipsa ndi amuna, kapena ambala, kapena osirira, kapena oledzera, kapena olalatira, kapena olanda, sadzalowa Ufumu wa Mulungu.”
Mu ndime 9-10 Paulo akulankhula za ndani?  Olungama kapena osalungama?  Osalungama!  Koma ngati munapulumutsidwa, simungapezeke mu ndime 9 kapena 10, muli opezeka mu ndime 11… mwayesedwa OLUNGAMA!  

Mungafunse, “Nanga bwanji ngati Mkristu adzachita zimenezi, ndi kuti sadzalowa Ufumu wa Mulungu?”  Adzalowa chifukwa ndiye obadwa mwatsopano.  Mungafunse, “Chidzachitika chiyani ngati Mkristu adzachita motero?”  Thupi lake lidzakhuzidwa, kosati moyo wake!  Kumbukirani, mu ndime 9 ndi 10, Paulo akukamba za osalungama OSATI Akristu.  

Akukumbutsa Akristuwo kuti anthu amene analikuweruza milandu yanu ndiwo osalungama.  Akupita ku Gehena.  Tsopano, chifukwa cha umboni woipa umene munalikupereka pamaso pawo, sadzatenga mpingo mweni mweni! 

1 Akorinto 6:11
“Ndipo ena a inu munali otere; koma munasambitsidwa, koma munayeretsedwa, koma munayesedwa olungama, m’dzina la Ambuye Yesu Kristu, ndi mwa Mzimu wa Mulungu wathu.”
Liu lofunikira ndi “munali”.  Mu ndime 9-10, Paulo akukamba za osochera.  Koma tsopano, akufotokoza opulumutsidwa.  Ifeyo tinasandulizidwa ndi Mulungu pamene tinalandira Yesu Kristu kukhala Mpulumutsi wathu.  Chinthu chabwino kwambiri chimene mungachite ndi kulingalira za zazikuru zimene Mulungu analikuchitira inu m’moyo wanu.  Yangofanizani moyo wakale wanu ndi moyo watsopano wanu.  Kodi mungawerenge zabwino zonse zimene Mulungu anakuchitirani inu?  

Ngakhale Paulo ndi Petro anafanizira miyoyo yawo, wakale ndi watsopano wawo (1 Tim 1:13, 1 Pet 4:3-4).

Chinthu chimene chinasambitsa, kuyeretsa, ndiponso kuyesa olungama ife chinali mwazi wa Yesu Kristu.  Chimodzicho chinachita zonsezo.  Koma, monga mwa mapeto a ndime iyi, tingazindikire kuti Mzimu Woyera anali munthu amene anaika mwaziwo pa ife.  Paulo anafotokoza choncho mu Tito 3:5.
1 Akorinto 6:12
“Zinthu zonse ziloledwa kwa ine; koma si zonse zipindula.  Zinthu zonse ziloledwa kwa ine, koma sindidzalamulidwa nacho chimodzi.”
Ambiri samafuna kumaliza ndimeyi pamene akuwerenga.  Amakonda mbaliyo ya “zonse ziloledwa” koma samamaliza ndime.  Poyamba, timvetsetse mau a Paulo kunoko pamene ananena, “Zonse ziloledwa kwa ine…”.  Anatanthauza chiyani?  Kwa Mkristu, chifukwa moyo wake anamatidwa ndi Mzimu Woyera, ndiponso palibe chimo limene lingawerengedwe pa moyo wake, ngati Mkristuyo adzachimwa, sadzatayika, sadzisiyidwa, sadzataya chipulumutso chake.  Tsono, m’menemo, zonse ziloledwe kwa iye.  Koma, musanatamange kuchimwa, mukumbukire kuti si zonse zipindula.  

Palibe chikaiko, mu Chipangano Chatsopano, simungataye chipulumutso chanu, koma mungataya zina zambiri monga umoyo, banja, ntchito, ndalama, ulemu, maganizo, zina zotero.

Chifukwa chake tinganene, zonse ziloledwa kwa ife, KOMA simungachite chili chonse popanda chotsatira!  

Paulo anagwilitsa ntchito ndime zofanana mu Aroma 14:14, Tito 1:15, ndi 1 Akor 10:23.  Mu ndimezo Paulo anatipatsa malangizo abwino amene amakhudza nkhani zovuta m’Baibulo.  Nthawi zina, Baibulo silimafotokoza nkhani zina kwatunthu.  Mwachitsanzo, kutsuta.  Palibe ndime m’Baibulo imene imanena, “Musatsute.”  Koma, musanatsute, muyenera kudzifunsa nokha mafunso ena.  

Chinthuchi:

1) Kodi chidzandipindula ine bwanji?

2) Kodi chidzalamulira ine?

3) Kodi chidzamanga ine bwanji?

4) Kodi ndingachichite ndi chikumbu mtima choyera?

Mafunso awa angakhudze chochitika chili chonse m’moyo wanu.  Nthawi zambiri pamene Paulo analankhula za nkhani iyi ya “zonse ziloledwa”, analankhula za nyama (meat).  Anthu ena sanakhulupirire kuti Akristu angadye chili chonse.  Paulo anafotokoza kuti zonse zingadyedwe, koma ena anadandaulabe.  Tsono kwa wokaikayo, sangadye chifukwa alibe chikhulupiriro m’chinthucho choti chili chabwino.

Zonse zimene mumachita ziyenera kuthandiza inu m’njira ina.  Musachite zinthu zimene zili zopanda ntchito.   

1 Akorinto 6:13-14
“Zakudya ndizo za mimba, ndi mimba ndiyo ya zakudya; koma Mulungu adzathera iyi ndi izi.  Koma thupi siliri la chigololo, koma la Ambuye, ndi Ambuye wa thupi; koma Mulungu anaukitsa Ambuye, ndiponso adzaukitsa ife mwa mphamvu yace.”

Pamene Chipangano Chatsopano chinayamba, anthu ambiri anasokonozeka za nkhani ya nyama.  Mu Chakale, Ayuda anauzidwa kuti asadye nyama zosiyana-siyana.  Koma, pamene Yesu anafa pa mtanda, anachotsa malamulo amene amakhudza nyama.  Tsono, tsopano, tingadye chili chonse…(1 Tim 4:3).

Mu ndimeyi, Paulo akufotokoza kuti mimba imafuna nyama, ndiponso nyama iyenera kugwilitsidwa ntchito ndi mimba.  Zimenezo ndi ntchito zoyenera za mimba ndi nyama.  Musalakwire ili yonse ya izo.  

Chimodzimodzi ndi thupi.  Thupi lanu lili la Ambuye.  Ndi kuti Ambuye angagwilitse ntchito thupi lanu m’njira ili yonse imene amafuna.  Ndiponso thupi lanu limafunika Ambuye chifukwa mukhalabe ndi uchimo m’thupi lanu.  Koma tsiku lina, Yesu Kristu adzasanduliza thupi lanu kuti lingakhale la ulemerero.

Ngati muli ndi ulamuliro wa kudya chili chonse, si kutanthauza kuti mungadye kwambiri nthawi zonse.  M’menemo, mudzalakwira ulamuliro wanu.  Chimodzimodzi, Mulungu anakupatsani thupi, koma si kutanthauza kuti mungagwilitse ntchito thupi lanu kuti muchite chili chonse.  Anthu ena amaganiza kuti chifukwa thupi lawo limakonda chiwerewere, angachichite nthawi zonse chifukwa amamva bwino pamene akuchita choncho.  Thupi lanu linagulidwa ndi mwazi wa Yesu Kristu.  Potero thupi lanu si lanu!!!  Thupi lanu lili la Ambuye Yesu amene analipira thupi lanu (1 Akor 6:19-20, 7:23).

1 Akorinto 6:15 

“Kodi simudziwa kuti matupi anu ali ziwalo za Kristu?  Chifukwa chace ndidzatenga ziwalo za Kristu kodi, ndi kuziyesa ziwalo za mkazi wachiwerewere?  Msatero  iai.”
Ngati munapulumutsidwa, muli mbali ya thupi la Kristu.  Aefeso 5:30.  Zimenezi zinachitika mwauzimu, osati mwathupi.  Simungazindikire zimenezi pakuona ndi maso, koma pakuwerenga Baibulo ndipo kulikhulupirira.  

(Yobu 36:24)  Elihu amapereka chikumbutso chabwino apa pakunena kuti onse angayang’ane zinthu zimene mukuchita.  Tikumbukira kuti kuli konse kumene timapita, anthu amatipenya.  Pamene tichita chithu cha manyazi, tikubweretsa manyazi pa dzina la Yesu Kristu.  Zonse zimene mumachita ngati Mkristu zimakhudza Yesu Kristu chifukwa muli m’modzi.  

1 Akorinto 6:16
“Kapena simudziwa kuti iye wophatikidwda ndi mkazi wachiwerewere ali thupi limodzi?  Pakuti, awiriwo, ati, adzakhala thupi limodzi.”
Zindikirani apa kuti Paulo sananene kuti ali mzimu umodzi.  Ngati wina achita chigololo, ndi kuti akuphatikiza thupi ndi thupi, koma palibe chipangano pakati pa iwowo, choncho palibe kuphatikiza kwauzimu.  

Anthu ena amaganiza kuti ngati wina wachita chigololo, m’menemo anakwatirana ndi mkaziyo.  Koma si choncho.  Mu gawo ili, Paulo amatiuza chochitikachi sichili ukwati koma chigololo (vs.18).  Ngati mufuna kukwatira wina, pakufunika zinthu ziwiri.  Poyamba, chipangano pakati pa inu awiri kuti mudzakhala pamodzi nthawi zonse.  Kachiwiri, matupi anu aphatikizidwe.  Potero, pali mbali yauzimu ndiponso mbali yauthupi m’banja.  Koma ngati wina aphatikiza thupi ndi thupi la ahule, ndi kuti wachita chigololo, koma sanayambitse banja.  

1 Akorinto 6:17
“Koma iye wophatikidwa ndi Ambuye ali mzimu umodzi.”
Mungazindikire chosiyana pakati pa chochitika cha mkazi ndi chochitika cha Ambuye.  Chimodzi ndi chathupi, china ndi chauzimu.  Tsono, apapa, mungaone kuti munaphatikizidwa ndi Ambuye m’njira ziwiri.  Thupi lanu linapachikidwa ndi Ambuye pamtanda pamene munalandira Kristu (Aroma 6:6).  Ndiponso mzimu wanu unaphatikizidwa ndi Kristu ndi Mzimu Woyera.  Ichichi chinachitika pamene munabadwa mwatsopano (Yohane 3:6).  

Tsono, popeza muli ndi mbali ziwiri za banja ndi Yesu Kristu, ndi kuti munakwatiwana naye (Aroma 7:4).

1 Akorinto 6:18
“Thawani dama.  Chimo lili lonse munthu akalichita liri kunja kwa thupi; koma wachiwerewere achimwira thupi lace la iye yekha.”

Mungachimwe mu njira zambiri pakugwilitsa ntchito thupi lanu.  Mu Agalatiya 5:19-21, muli ntchito zambiri za thupi zimatchulidwa.  Koma mu ndime 18, Paulo akunena kuti pali njira imodzi imene mungachimwire thupi lanu.  Chimolo ndi dama, chifukwa pamene mukuchita dama, mukuphatikiza thupi lanu ndi thupi la wina wake.  M’menemo, mukuchimwira thupi lanu.

Koma pachiyambi pa ndimeyi, Paulo anatipatsa langizo lapafuipi kwambiri.  Ananena, “Thawani dama.”  Mulibe vuto kumvetsetsa mau amenewo, koma ambiri amanyalanyaza chenjezocho.  Paulo ananenera za nthawi yotsiriza yoti m’nthawiyo, anthu sadzakhoza kudziletsa okha (2 Tim 3:3).  Koma kwa Akristu onse, Mulungu anationetse chifuniro chake mu 1 Ates 4:3.  

Ahebri 13:4, Mulungu analonjeza kuti adzalanga chigololo.  Amalanga bwanji?  Mu buku la Genesis, Mulungu anaononga Sodom ndi Gomorrah ndi moto chifukwa cha chigololo chonyansa chawo.  Akuchita chiyani lero?  Mulungu analikupereka matenda osiyana-siyana kwa anthu amene amachita dama.  Chmenecho ndi chifukwa chake tili ndi AIDS mu dziko lapansi m’masiku anowa.  Iyi ndi statistics:

Pakufika mapeto a chaka cha 2003:

Malawi-  810,000 akulu   14.2%    460,000 azimayi    83,000 ana      500,000 amasiya 

Zambia-  830,000 akulu    16.5%   470,000 azimayi    85,000 ana      930,000 amasiya

Zimbabwe- 1.6 mil akulu   24.6%  930,000 azimayi   120,000 ana    630,000 amasiya

2/3 a anthu amene ali ndi AIDS amakhala mu Africa pansi pa Sahara.  AIDS isanakhale vuto lalikuru, anthu waamba a Malawi anakhoza kukhala ndi moyo kufikira zaka 69 kapena 70.  Koma tsopano, zaka zoyembekezereka ndi 37!!!  Anthu adzaleka kugonana wina ndi mnzake, iai!!!  Chifukwa akusowa kudziletsa.  Ambiri amanena kuti yankho la vuto la AIDS ndi condoms.  Condoms imapangitsa anthu ambiri kuchita chiwerewere kwambiri kuposa nthawi yakumbuyo!  

1 Akorinto 6:19-20
“Kapena simudziwa kuti thupi lanu liri kachisi wa Mzimu Woyera, amene ali mwa inu, amene muli nay kwa Mulungu?  Ndipo simukhala a inu nokha.  Pakuti munagulidwa ndi mtengo wace wapatali; chifukwa chace lemekezani Mulungu m’thupi lanu.”
Poyamba, tionjeze pang’ono pamapeto a ndime 20.  Mu Chizungu, Baibulo limati, “mu thupi lanu ndi mzimu wanu zimene za Mulungu.”  Musaiwale za mzimu wanu.  Mzimu wanu unaphatikidwa ndi Yesu Kristu, potero tsopano, mzimu wanu ulamulidwe ndi Mulungu amene analipira umenewo.  

Tinakambirana kwambiri za Kachisi wa Mulungu pamene tinaphunzira 1 Akor 3:16-17.  Tisabwereze zonse.  Koma, tsopano ndikufuna kutchula kuti ambiri amanyoza zimene Mulungu anawachitira iwo.  Kumbukirani kuti musanapulumutsidwe, munali kapolo wa mdierekezi ndi uchimo.  Kenaka, tsiku lina wina wake anaganizira inu popanda chfukwa cheni cheni.  Inde, Mulungu anakonda inu mokwanira kuti anatuma Mwana wake wa Iye Yekha, koma panalibe chifukwa kwa Iye kuchita choncho.  Simunali woyenera wa Ambuye Yesu Kristu!  Pamene Yesu anakuferani pa mtanda, analipira machimo anu m’malo mwanu.  Anagula inu.  

Tsono, nanga bwanji lero, mukadakhala ndi ngongole yaikuru.  Ndiye tinene kuti wina wake wabwera ndipo akufuna kuthandiza inu kwambiri pakulipira ngongole yanu.  Kodi mudzathokoza?  Nanga kutsogolo.  Mudzathokozabe?  Kufikira mapeto a moyo wanu, mudzaonetsa ulemu kwa munthu ameneyo.  Chifukwa chiyani?  Analipirira inu!!!  Potero, nanga bwanji Yesu Kristu?  Anakuchitirani choncho.  Ndi kuti, mukukongola Iye moyo wanu wonse.  Nthawi ili yonse afuna inu kuchita zinthu kwa Iye, muleke kuchita zanu ndipo musamalire zinthu zake.

Monga mwa Afilipi 3:3, tisakhulupirire thupi.  Ndiye mungalemekeze Mulungu bwanji mu thupi lanu?  Pakudzipatula nokha ku machimo a thupi (2 Akor 4:10-12).  Mungalemekeze Mulungu m’mzimu wanu pakugonjera Mzimu Woyera nthawi zonse.  Akristu ambiri amapembedza m’thupi, koma samatumikira Yesu Kristu kuchokera ku pansi pa mtima wawo.  Ngati mukutumikira Mulungu m’mzimu, ndi kuti mukutsatira Mulungu ndi mtima wanu wonse, osati theka lokha.  

